იაკოვოს კაბანელისი

წერილი ორესტეს

სერობა

(ორი ერთმოქმედებიანი პიესა)

ბერძნულიდან თარგმნა სოფიო შამანიდმა
იაკოვოს კაბანელისი (1922-1992) თანამედროვე ბერძნული დრამატურგიის ერთ-ერთი ყველაზე უფრო მნიშვნელოვანი წარმომადგენელია. 

მისი პიესები «წერილი ორესტეს» და «სერობა» ატრიდების საგვარეულო ცოდვის შესახებ მოგვითხრობს და მისი ტექსტის მიღმა ესქილეს, ევრიპიდეს, სოფოკლესა და ჰომეროსის ტექსტები იკითხება. მითი ატრიდების შესახებ გვიამბობს, როგორ შესწირა მსხვერპლად აგამემნონმა ტროას ომის დროს საკუთარი ქალიშვილი იფიგენია, როგორ ვერ აპატია მას შვილის მსხვერპლშეწირვა აგამემნონის ცოლმა კლიტემნესტრამ და მის საყვარელთან, ეგისთოსთან ერთად სიცოცხლეს გამოასალმა ტროადან დაბრუნებული ქმარი და როგორ იძიეს შური კლიტემნესტრასა და აგამემნონის შვილებმა, ელექტრამ და ორესტემ დედაზე მამის მკვლელობის გამო.

კაბანელისი არ მოგვითხრობს ატრიდების ოჯახის ტრაგედიის XE "ტრაგედია"  შესახებ. თუკი მკითხველი არ იცნობს ატრიდების მითს, მისთვის რთული იქნება, სრული წარმოდგენა შეიქმნას იმაზე, თუ რა ამბავი დატრიალდა ამ ოჯახში. მწერლისთვის უფრო საინტერესოა თავად პერსონაჟების, მოქმედი გმირების დამოკიდებულება მათ თავს გადამხდარი ამბების მიმართ. პერსონაჟების დამოკიდებულება ამ ამბისადმი ორპლანიანია: თუკი პირველ პიესაში აგამემნონი კლიტემნესტრას მიერ წარმოჩენილია, როგორც ვერაგი და პატივმოყვარე ადამიანი, რომელსაც შეუძლია საკუთარი შვილი თავის სამხედრო ამბიციებს შესწიროს, ხოლო ელექტრა და ორესტე საკუთარ დედას სიცოცხლეს ასალმებენ, მეორე პიესაში სამივე პერსონაჟი (აგამემნონი, ელექტრა, ორესტე) სასოწარკვეთილია იმის გამო, რაც ჩაიდინეს და თითქოს საკუთარი მდგომარეობიდან გამოსავალს ეძებენ. ისინი ნანობენ თავისი საქციელის გამო, თუმცა ავტორი არ აკმარებს საკუთარ გმირებს სინანულით მოინანიონ ცოდვები და მათ უფრო მძიმე სასჯელს უმზადებს – იფიგენია საკუთარ და-ძმას მოწამლულ ღვინოს დაალევინებს და თავადაც დალევს, ამით კი საბოლოოდ დაესმება წერტილი ატრიდების ოჯახის ტრაგედია XE "ტრაგედია" ს. ამ შემთხვევაში კაბანელისი ბევრად უფრო დაუნდობელია, ვიდრე ესქილე, რომელიც დედის მკვლელს შანსს აძლევს მოინანიოს საკუთარი საქციელი და ამართლებს კიდეც მას.
 
ანტიკური პერსონაჟებისთვის პირველადი სახის შეცვლა, ანუ დადებითი გმირების უარყოფითად, ხოლო უარყოფითის დადებითად წარმოჩენა კაბანელისის შემოქმედებისთვის ძალზე სახასიათოა. ეს თავისებურება თითქმის ყველა მის ანტიკურ თემატიკაზე შექმნილ პიესაში ვლინდება. ატრიდების ოჯახის ტრაგედია XE "ტრაგედია" ზე აგებულ ამ ორ პიესაში პერსონაჟების ხასიათები შეცვლილია – უარყოფითი ფუნქციის მატარებელი კლიტემნესტრა და ეგისთოსი დადებითი ფუნქციით აღიჭურვებიან და პირიქით, აგამემნონი, ელექტრა და ორესტესი უარყოფით გმირებად არიან წარმოჩენილნი. გარდა ამისა, ვფიქრობთ, კაბანელისი ცვლის კონფლიქტის სტრუქტურასაც – აქ პრევალირებს არა ანტიკური ტრაგედიის XE "ტრაგედია" თვის, არამედ უფრო მითისთვის დამახასიათებელი კონფლიქტის სტრუქტურა, თუმცა, რასაკვირველია, ერთგავი სახეცვლილებით. ანუ, თუკი მითში უარყოფითი ფუნქციით აღჭურვილი არგუმენტის დადებითი ფუნქციით აღჭურვილ არგუმენტთან დაპირისპირება იწვევს პირველის ნეიტრალიზაციას მეორის მიერ, მაგრამ შემდგომ ხდება არგუმენტებს შორის ფუნქციების გაცვლა და შედეგად ოდინდელი პოზიტიური ფუნქციის არგუმენტი ნეგატიური ფუნქციით აღიჭურვება, ხოლო მას უპირისპირდება უკვე დადებითი ფუნქციით აღჭურვილი არგუმენტი, რომელსაც ადრე უარყოფითი ფუნქცია ჰქონდა, კაბანელისთან შემოდის მესამე არგუმენტი, რომელიც ამ კონფლიქტს "ანეიტრალებს", ოღონდ არა ისე, როგორც ეს ესქილესთან ხდება, "ღვთიური შერიგებით", არამედ მთავარი გმირების მოკვდინებით. ჩვენი მსჯელობა უფრო ნათელი  რომ გახდეს, შევეცდებით წარმოვადგინოთ კაბანელისისეული კონფლიქტის სტრუქტურა: Ax ( By / Bx ( Cy / Cx ( D, სადაც უკვე უარყოფითი ფუნქციით აღჭურვილ აგამემნონს (Ax) კლავს დადებითი ფუნქციით აღჭურვილი კლიტემნესტრა (By), რომელიც მკვლელობის შემდეგ აღიჭურვება უარყოფითი ფუნქციით (Bx), კლიტემნესტრას კლავენ დადებითი ფუნქციით აღჭურვილი ორესტესი და ელექტრა (Cy), რომელნიც აღიჭურვებიან უარყოფითი ფუნქციით (Cx), ორესტესა და ელექტრას კლავს იფიგენია (D) და თავსაც იკლავს, შესაბამისად, იგი ასრულებს ამ ციკლს და ვეღარ აღიჭურვება ნეგატიური ფუნქციით, რახან საკუთარ თავსაც აუქმებს – ამ გზით ხდება კონფლიქტის ნეიტარლიზაცია. ამ გზით კი კაბანელისის გმირები ანტიკური ტრაგედიისთვის აუცილებელ კათარსისს აღწევენ.  
მთარგმნელისგან

წერილი ორესტეს.

ყოველი სპექტაკლი, როგორც ცნობილია, არის ჯიუტად დაჩემებული “ვთქვათ რომ”.

ვფიქრობ, ამ მონოლოგის წარმოდგენისას ეს “ვთქვათ რომ” განსაკუთრებით გამძაფრებულია და აუცილებელ წინაპირობას წარმოადგენს.

ამიტომ, გთავაზობთ, სცენა სარეპეტიციოდ იყოს მოწყობილი. სცენაზე ცოტაოდენი ნივთი იქნება, ის, რასაც, ჩვეულებრივ, რეპეტიციის დროს ვიყენებთ ხოლმე. სიღრმეში მხოლოდ ერთი კარი იქნება გამოკვეთილი.

სცენაზე გამოდის მსახიობი, რომელიც კლიტემნესტრას ითამაშებს. ხელში ყავა და სიგარეტი უჭირავს, უახლოვდება დიდ ხის სკივრს, რომელსაც მაგიდად იყენებს. მაგიდაზე შანდალი, საფერფლე, ფანქრები, ბევრი დაწერილი, ბევრიც სუფთა, დაკუჭული ფურცელი დევს. იღებს ფურცლებს და თითქოს “განგებ”, არეულად განალაგებს ზოგს მაგიდაზე, ზოგსაც იატაკზე, მაგიდის გვერდზე. ანთებს სანთელს, ჯდება სკამზე და აქრობს სიგარეტს. იღებს ერთ დაკუჭულ ფურცელს და იწყებს ნელა, გასაგებად კითხვას, თითქოს უნდა, რომ დაწერილის სისწორეში დარწმუნდეს.

ორესტე, ძვირფასო შვილო,

ვიცი, რომ ჩემი დღეები დათვლილია. კანკალმა ამიტანა. ვხედავ, რომ არ მოდიხარ.

მარტო შენი ნახვის სურვილმა, თუნდაც სულ ცოტა ხნით, როდი მიმაჯაჭვა ფანჯარას. ეს შიშია, შიში იმისა, რომ მაშინ მოხვალ, როცა უკვე გვიან იქნება, რომ შეიძლება მხოლოდ სხვებისგან გაიგო ის, რაც მოხდა და არა ჩემგან. არადა, ვინ შეიძლება ჩემზე უკეთ იცოდეს ჩემს შესახებ? მე ის გავაკეთე, რის წარმოდგენასაც ვერავინ ვერასდროს შეძლებდა, მე იძულებული ვიყავი მომეკლა…
(კითხვას წყვეტს, იღებს ფანქარს და წერს). რა ადვილია მათთვის… (წყვეტს წერას და აგრძელებს საუბარს, სულ უფრო მგრძნობიარედ) დაიჯერო მხოლოდ ის, რასაც თავად გეტყვიან. და რამდენად უფრო ადვილი იქნება, როცა მე ვეღარ შევძლებ ლაპარაკს. ჩემი მდგომარეობა ძალიან რთულია, ორესტე. მე ხომ დედა ვარ თქვენი. არც ერთი წამით არ უნდა გაგიელვოს თავში აზრმა, რომ შენს გადმობირებას ვცდილობ. ორივე ჩემი შვილები ხართ, ჩემი ორესტე ხარ! შენი დაც, რაც არ უნდა ქნას, ჩემი ელექტრაა!

სად დადიხარ, ორესტე, რატომ იგვიანებ…? დროზე რომ მოსულიყავი, მოუსწრებდი, შენ დაგიჯერებდა… მოაშორებდი იმ საშინელ ადამიანებს, გარს რომ ეხვევიან და მამამისის სიყვარულს სათავისოდ რომ იყენებენ. იცი, რა უთხრა ერთხელ, ტროაში წასვლის დღეს, ხალხის წინაშე, აბჯარასხმულმა და ცხენზე ამხედრებულმა: “რა დასანანია, კაცი რომ ყოფილიყავი, შენ დაგტოვებდი მიკენის მმართველადო…” იმ წამიდან გადაწყვიტა, რადაც არ უნდა დაჯდომოდა, დაემტკიცებინა, რომ ხელთ ეწიფება ამის გაკეთება! ეგისთოსი ჯერ ნანახიც კი არ ყავდა და უკვე შეიძულა… შენი თავი გაატაცებინა ფოკიდაში, ამბობდა, რომ მე და ეგისთოსს შენი განადგურება გვქონდა განზრახული…  ქუჩა-ქუჩა დარბის, შურისძიებაზე ლაპარაკობს, ჩემზე ამბობს, რომ გახრწნილი ვარ, ძალაუფლებაზე გადარეული, მოძალადე და სისხლისმსმელი…

ჩემი თავი არ მადარდებს, ორესტე. ჩემს გამო არ გთხოვ, დროზე ჩამოსვლას. ელექტრაზე ვღელავ. ვიცი, რას ნიშნავს, ხელები სისხლით გქონდეს გასვრილი, მე ხომ ესეც გამოვცადე ჩემს ცხოვრებაში. თუ საკუთარი დედის სისხლით გაისვრის ხელებს, სამუდამოდ გაინადგურებს სულს. (თითქოს რაღაც ხმაური მოესმის. ღელავს, სანთელს აქრობს, კარისკენ ბრუნდება. არაფერი ისმის. აღელვებისგან აქოშინებული სანთელს ანთებს და აგრძელებს). მხოლოდ ამის გამო მაშინებს ყოველი გაფაჩუნება გარეთ, ჩემს გამო კი არ ვშიშობ. სამჯერ ვთხოვე მოსულიყო, გველაპარაკა. არ მოვიდა. მივწერე. გაუხსნელი წერილი უკან გამომიგზავნა. ახლა ვთხოვ, ვინმე სხვამ მომკლას, ოღონდ თვითონ არა. ამ წერილს ამაღამ დავასრულებ. სამი საათისთვის შენი ძიძა მოვა და ჩუმად ფანჯრიდან მივაწოდებ, ან ფეხის საწმენდის ქვეშ დავმალავ, იქ იპოვის…

ჯერ კიდევ სავსე ვარ სიყვარულით, ორესტე. არ არის სწორი, საკუთარ სიცოცხლეზე არ ვღელავდე. თქვენ მიყვარხართ, ეგისთოსი მიყვარს, მინდა ვიცოცხლო, რომ მიყვარდეთ, მაგრამ თავს არ მანებებენ. თუმცა, როდის ვიყავი ჩემი ცხოვრების ბატონ-პატრონი? ჩემს ცხოვრებას მაშინ გამოვემშვიდობე, როდესაც მიკენში პირველად დავდგი ფეხი, მაგრამ ეს არავინ იცის, არ მინდოდა, ვინმე რაიმეს მიმხვდარიყო, ჩემი საბედისწერო საიდუმლო იყო. ახლა მშვენივრად ვხვდები, რომ დასასრული დადგა. ამას მაშინვე მივხვდი, როდესაც მამაშენი ტროადან დაბრუნდა, უცვლელი, ზუსტად ისეთი, როგორიც წავიდა. ადამიანი, რომელმაც ყველაფერი მომპარა, დედობაც კი!

სად ხარ, ორესტე? რატომ უნდა გწერდე, იმის მაგივრად, რომ  გელაპარაკებოდე? შვიდი კაცი გავგზავნე შენს მოსაძებნად. სად წახვედი? (ცდილობს მოაწესრიგოს სკივრზე გაფანტული ფურცლები).

მაგრამ უნდა მოგწერო, თანაც უნდა ვიჩქარო. ეს კი არც ისე ადვილი ყოფილა… ვლაპარაკობ, ვლაპარაკობ და ჯერ კიდევ არაფერი მითქვამს შენთვის. რაღაცეებს ვბოდავ, იმის მაგივრად, რომ ფაქტებით გელაპარაკო. ახლა ასე ვიზამ, გპირდები. ოღონდ გთხოვ, ჩემო ბიჭო, დაფიქრდი, ვიდრე წაიკითხავდე - არა იმიტომ რომ შეგეცოდო, არამედ რომ სწორად განსაჯო - დაფიქრდი, რომ ამას გწერს ის, ვინც ეგოიზმის, ამაოების მიღმაა. დღეს განსაკუთრებულად შორს ვგრძნობ თავს, ვფიქრობ ყველაფერზე რაც მოხდა და ვერ ვხვდები, როგორ დაიტია ეს ყველაფერი ერთი ადამიანის სიცოცხლემ…

(ისევ იღებს ფანქარს და წერს, ყველა სიტვას გასაგებად გამოთქვამს). მამაშენი მე არ ამირჩევია ქმრად, ორესტე. (ისევ დებს ფანქარს). ქალებს მხოლოდ საქორწილო კაბის არჩევის უფლებას გვაძლევენ. ჩემი თავი უბრალოდ უბოძეს აგამემნონს. და რადგან ის ჩემი ქმარი უნდა ყოფილიყო, ჩემი მოკლე ჭკუით ყველაფერი გავაკეთე იმისთვის, რომ ერთმანეთი გვყვარებოდა, რომ ჩვენი სახლი ლამაზი და მხიარული ყოფილიყო, მინდოდა მისით მეამაყა. მაგრამ მამაშენი ვერაგი კაცი იყო, ეგოიზმში ჩაფლული. რაც არ უნდა გამეკეთებინა, მისგან ერთ ტკბილ სიტყვას ვერ ვეღირსებოდი. ისე მიყურებდა, თითქოს მისი ვალი მქონდა და ახლა ვუბრუნებდი. როდესაც რამე ისე არ კეთდებოდა, როგორც თავად სურდა, სულ რომ შეუძლებელი ყოფილიყო ამის გაკეთება, ჭკუას კარგავდა, გიჟდებოდა, ეჭვობდა, რომ ამ გზით მის დამცირებას ცდილობდნენ. როდესაც პირველი გოგო გვეყოლა და არა ბიჭი, როგორც ამას ელოდა, მიკენიდან წავიდა, რომ ბავშვისთვის არ ეცქერა და მხოლოდ რამდენიმე თვის შემდეგ დაბრუნდა. ბაღში შემთხვევით გადავაწყდით ერთმანეთს. ხელში ბავშვი მეჭირა. მოგვიახლოვდა, შეხედა, თითქოს რაღაც უცნაურობასთან ჰქონდა საქმე და თქვა: “იმედები გამიცრუეთ, შენც და ამანაც”…

ასე დაიწყო ელექტრას ცხოვრება. როცა გაიზარდა, ერთადერთი, რაც მისგან ესმოდა, იყო, რომ “როგორ ეყვარებოდა, ბიჭი რომ ყოფილიყო”. ელექტრა მუდამ ფეხდაფეხ დასდევდა, მუდარით შესცქეროდა, ოცნებობდა, ხელში აეყვანა და გულში ჩაეკრა. ის კი, ვითომც არაფერი… მას სიამოვნებასაც კი გვრიდა, ჩემი შვილი მის სიყვარულს რომ მათხოვრობდა,  ბავშვს რომ აგდებდა და მომტირალს კარს უკან დამალულს რომ ხედავდა. ასე, ნელ-ნელა მის ბავშვურ ტვინში მომწიფდა აზრი, რომ მე ვიყავი დამნაშავე, გოგოდ რომ გაჩნდა. თავს მარიდებდა. მერე თითქოს გამომცდელად მიყურებდა, უნდოდა დაედგინა ვინ ვიყავი, რა ვიყავი. ხელში აყვანას და მოფერებას რომ ვცდილობდი, შეშინებული გამირბოდა, თითქოს მის ცემას ვაპირებდიო. და როდესაც მე ჩემი სიყვარულის გამო მას დღითიდღე ვკარგავდი, ის მისი ზიზღით მის გულს იგებდა. ბოლოს ორივეს ვნებად ექცა, მამას ზიზღი გამოეხატა ქალიშვილის მიმართ, ქალიშვილს კი სიყვარულით ეპასუხა. თავს ისე მარტოდ ვგრძნობდი, ისე უცხოდ…

მამაშენი, და ამაში სულაც არ ვამტყუნებ, ბიჭის ყოლის სურვილით ისევ მოვიდა ჩემთან. ცხრა თვის განმავლობაში, ვიდრე ფეხმძიმედ ვიყავი, ვოცნებობდი, ბიჭი მყოლოდა. როდესაც ისევ გოგო გაჩნდა, დავწყვევლე ის წუთი, როდესაც ჩემში მისი თესლი ჩაისახა. დედა ვარ და ასე არ უნდა ვცოდავდე. მწარედ ვინანე, ვტიროდი და დღემდე ვტირი. თან დამნაშავედაც ვგრძნობ თავს, ორესტე. შეიძლება იფიგენიას უბედურება ჩემი მაშინდელი წყევლის შედეგიც იყო. ვინ იცის…
სახლში ყოფა აუტანელი გახდა. მამაშენმა საერთოდ მიგვატოვა. მისი ხმა რომ არ გამეგო ხოლმე გარედან, ვერც მივხვდებოდი, იქ რომ იყო. ალბათ ფიქრობდა, თავიდან მოვეცილებინე, სხვა ქალი შეერთო - ნეტა მართლა ასე მოქცეულიყო. სამწუხაროდ ამის გაკეთება ვერ გაბედა, ალბათ იმიტომ, რომ კარგად იცოდა, ჩემს ოჯახთან კავშირის გაწყვეტა მის პოზიციებს შეასუსტებდა. ჩემო ორესტე, გოგოები თხოვდებიან იმიტომ, რომ უყვარდეთ და თავადაც ყვარობდნენ, რომ ერთგული მეგობრები და დედები იყვნენ. კაცები ქორწინდებიან იმიტომ, რომ მბრძანებლობდნენ…

იფიგენია სრულ მარტოობაში გავზარდე. ელექტრაც კი, მამამისის მიბაძვით, არ ნახულობდა დას. ერთხელ მარტო მოიგულა ბავშვი ეზოში და პირი ქვიშით გაუვსო. ძიძას ბეწვზე რომ არ მიესწრო, დამხრჩვალს ვიპოვნიდით…

ორესტე, ძვირფასო, სწორად გამიგე, რასაც ელექტრაზე გეუბნები. არ იფიქრო, რომ მის ურჩხულად გამოყვანას ვცდილობ. ჩვენი უბედურება ის არის, რომ არც ერთი დავბადებულვართ ურჩხულად, მაგრამ საშინელ საქმეებს ჩავდივართ. მინდა შეიგნო, რომ მის გამო მარტო იფიგენია არ დამიკარგავს, ელექტრაც დავკარგე. ისე გააკეთა, რომ გოგოს რცხვენოდა გოგო რომ იყო, შეაზიზღა საკუთარი თავიც და მეც. იცი, ერთი ცრემლიც კი არ გადმოვარდნია იფიგენიას მსხვერპლად შეწირვის გამო… ალბათ, იმიტომ, რომ არ ეფიქრათ, რომ მამის წინააღმდეგია… არც ახლა დაისახავდა მიზნად ჩემს მოკვლას, კაცი რომ ყოფილიყო. საკუთარი მდედრობითი სქესის გამო უნდა შურისძიება და არა მამამისის გამო…

(ისევ ეჩვენება, რომ კარის მხრიდან რაღაც ხმაური მოესმა. კარს უახლოვდება, შეცბუნებულია, მოგუდული ხმით ამბობს)

ორესტე… ორესტე…?

(რწმუდნება, რომ იქ არავინაა. ტრიალდება და მიდის იქითკენ, სადაც სავარაუდოდ ფანჯარაა. თან ლაპარაკობს)

ღმერთო ჩემო, რა იქნება, კარი გაიღოს და შემოხვიდე, მიუსწრო, არ დაუშვას შეცდომა, უთხრა, რომ შენ ამას არასდროს ჩაიდენდი, არასდროს… რა სილამაზეა გარეთ, რამხელა მთვარეა… ეგისთოსთან ერთად ყურძნის მოსაპარად წავედი… შარშან იყო?

(სწრაფად ბრუნდება მაგიდასთან და კითხულობს)

მერე შენი დროც მოვიდა, ორესტე. ახ, პატარავ, არ უნდა გიყვებოდე ამას, მაგრამ უნდა იცოდე, უნდა იცოდე, როგორ მოხდა ყველაფერი… მთვრალი იყო, როგორც ყოველთვის… მაგრამ ამჯერად არ ახსოვდა არც ვინ იყო და არც ვისთან იყო. ძილში ვიგრძენი, როგორ ამომაცოცდა, ვიღაც ხარიტულას სახელს მიძახდა და უწმაწურ სიტყვებს მეუბნებოდა. პირი უყარდა ღვინის, საჭმლის სუნით, კინაღამ გული ამერია. ხელი ვკარი, მინდოდა თავი დამეღწია, მაგრამ დამიჭირა. საშინელ სიბინძურეებს მეუბნებოდა და თან მცემდა. ლოგინზე დამაგდო და ზემოდან ლოდივით დამაწვა. ფრჩხილებით კისერში ვწვდი, ძალა რომ მქონოდა, დავახრჩობდი. გაცოფდა. ისე მაგრად დამარტყა, რომ გონება დავკარგე. როცა გონს მოვედი, წასული დამხვდა, თუმცა მანამდე გამაუპატიურა, თანაც მე კი არა, ვიღაც ხარიტულა. ეს ჩვენი უკანასკნელი შეხვედრა იყო. ჩემი ქორწინების უკანასკნელ მოგონებად მისი ოფლის მყრალი სუნი დამრჩა. მეორე დღეს მივედი და მოვუყევი, რაც მოხდა. უნდა ცოდნოდა, რადგან ფეხმძიმედ რომ დავრჩენილიყავი, შეიძლებოდა ეთქვა, რომ მისგან არ ვიყავი ორსულად. მითხრა, რომ გაითვალისწინებდა. 

ასე უცნაურად მოევლინე ამ სამყაროს, ჩემო შვილო, ჩემო ერთადერთო სიხარულო. რა უცნაურია ცხოვრება. აი, ახლაც, გეუბნები “ჩემო ერთადერთო სიხარულოთქო” და თან ისეთ რამეს ვაკეთებ, რასაც არც ერთი სხვა დედა არ გაუკეთებდა საკუთარ შვილს. ამდენი საშინელებებით, ახლა რომ გითხარი, შეიძლება სამუდამოდ მოგიწამლო შენი ბავშვური სული. ყველაფერი სასწორზე დავდე, და შესაძლოა წავაგო კიდეც, ისიც შეიზიზღო და მეც. მაგრამ სასოწარკვეთილებაში ვარ. თავის დასაცავად სხვა გზა აღარ მაქვს, ამას მხოლოდ იმიტომ ვაკეთებ, რომ შენც არ დაგკარგო. შენც დაგკარგავ, ჩემო ორესტე, თუ სიმართლე არ გითხარი, თუ არ გეცოდინა, როგორ გაჩნდი, რა გაიღო მან, რა გავეცი მე. შენ ჩემი სისხლი ხარ, ჩემი რძე, ჩემი ტკივილი, ჩემი სიხარული, ღამისთევა, იავნანა, ზეცის შეხება…

არ უნდა ვამბობდე ყველაფერ ამას, არც ვიტყოდი, რომ არ წაერთვა ჩემთვის ყველაფერი მის მამაკაცურ ეგოიზმს. და არა მხოლოდ მისას! იცი, რას ამბობდა ხალხი, ეგისთოსი რომ მიკენში მოვიწვიე? “აგამემნონის შვილს უშველეთ, ორესტე წაართვით, ეს მიგერა ბავშვს მოკლავსო”.

“აგამემნონის შვილს”. და წამართვეს კიდეც შენი თავი… ელექტრას წინამძღოლობით… რომ არ მომეკალი… მეც მაქვს ჩემი წილი პასუხისმგებლობა, ორესტე, მეც დავუშვი შეცდომები. გვიან მივხვდი, რომ სიმართლის დამალვა სისულელე იყო. ასე არასდროს ქნა. ზოგჯერ ვფიქრობთ ხოლმე, თუკი ყურადღებას არ მივაქცევთ, ყველაფერი თავისით გადაივლის… რა შეცდომაა! რომ მცოდნოდა, რომ არ უნდა მეთამაშა სხვების წინაშე ბედნიერი დედა და ცოლი, რადგან არ მინდოდა წამხდარიყო ჩემი ქმარი, მმართველი, მთელი ოჯახი მათ თვალში, რომ მყოფნოდა სიმამაცე მიმეტოვებინა, ახლა არ ვიქნებოდით ერთმანეთის სისხლში გასვრილი ოჯახი. ვერ ვხვდებოდი, რა შედეგი ექნებოდა  სიმართლის დამალვას. ამიტომაც ახლა ყველაფერს გეუბნები, ჩემო ბიჭო, მწარე სიმართლესაც კი! მაპატიე… მაგრამ ისევ თუ გავჩუმდი, მემკვიდრეობად სიჩუმეს დაგიტოვებ, გველებს რომ კვებავს…

ღამით დაიბადე…! იმ ღამეს წვიმდა და ყველა ამბობდა, იღბლიანი ბავშვი იქნებაო… ბიჭის გაჩენით გაბედნიერებული ოდნავ შეიცვალა, მეც უფრო ადამიანურად მექცეოდა. როდესაც შენი ნახვა უნდოდა ხოლმე, ბრძანებდა, მე მიმეყვანე მის ოთახში. როდესაც თავად მოდიოდა ჩვენთან, აკვანთან იხრებოდა და ამბობდა: “ყოჩაღ, მოახერხე როგორც იქნა”. ჩემთვის ასე ნათქვამი სიტყვებიც საკმარისი იყო, ბედნიერად რომ მეგრძნო თავი. იმითაც კი კმაყოფილი ვიყავი, რომ თუნდაც ერთი შვილისთვის იქნებოდა კარგი მამა. 

შენ დებს უკვე გაკვეთილები დაწყებოდათ, ელექტრას ხო მასწავლებლები ჭკუიდან გადაჰყავდა. ერთ დღეში სწავლობდა იმას, რასაც სხვა ბავშვები ათ დღეს ანდომებდნენ. ახალ კარიბჭეს რომ დგამდნენ, მიდიოდა ხოლმე, საათობით უყურებდა ხელოსნებს, იარაღებს სთხოვდა, რომ თავადაც გამოეჭრა რაიმე ხიდან. ბოლოს მისცეს კიდეც. ერთხელ ლერწმისგან მზის საათი გააკეთა. ჯერ ათი წლისაც არ იყო. ხო… იფიგენია, მართალია სამი წლით უმცროსი იყო, მაგრამ მხოლოდ მუსიკაში იყო კარგი. ორივეს სიგიჟემდე უყვარდი, ორესტე. მაგრამ ელექტრას მაინც რაღაც სხვაგვარი გრძნობა ჰქონდა შენს მიმართ. როგორც კი ოდნავ წამოიზარდე, ხელს ჩაგკიდებდა და მამასთან მიჰყავდი, ერთად რომ დაენახეთ. თითქოს უნდოდა ეთქვა “აი, ახლა ბიჭიც გყავს, ნუღარ ბრაზობ, მე რომ გოგო ვარო”. ეჭვი მეპარება, მამაშენი როდესმე ამას მიმხვდარიყო… მაშინ რამდენიმე მშვიდი წელი გავატარეთ, ალბათ საუკეთესო, მაგრამ მხოლოდ რამდენიმე.

ხუთი წელი რომ შეგისრულდა - გახსოვს? - გადაწყვიტა, თავად ეზრუნა შენს აღზრდაზე. თქვა, რომ თავად უნდა ესწავლებინა საკუთარი ვაჟისთვის. თუმცა ჩემზე კარგად იცი, რომ არც თუ ისე ბევრი დრო დახარჯა შენს აღზრდაზე. მხოლოდ მითითებებს აძლევდა შენს პედაგოგებს. შენ კი მათ ეპარებოდი, ჩემო ბიჭუნა, და ჩემთან მოდიოდი, რომ გეთქვა, რომ მუცელი გტკივა და გაკვეთილები გაგეცდინა, ან ჩამომძვრალი კბილი მოგქონდა, ერთად რომ გადაგვეგდო თაგვისთვის… მართალია, იფიგენიაც მყავდა… ჩემო ორესტე, ყველა ერთნაირად მიყვარხართ, მაგრამ ისე მოხდა, რომ მხოლოდ იფიგენიასთან ვიგრძენი, რას ნიშნავს გყავდეს შვილი. იფიგენია! რა ტკბილი იყო, რა ლამაზი და რა მატყუარა, ღმერთო ჩემო… რას არ მოიგონებდა ჩემს გასამხიარულებლად…

მერე ომი დაიწყო. მიზეზი მიეცათ თუ არა, იმ წამსვე ომი წამოიწყეს. ამ ომის უაზრობაზე და უსამართლობაზე ახლა მარტო მე აღარ ვლაპარაკობ, ამაზე პირველ რიგში ის უბედურება მეტყველებს, თავად ომის მსურველებს რომ დაატყდათ თავს… იმედი მქონდა, რომ ომიდან სხვა კაცი დაბრუნდებოდა, რომ მათთვის, ვინც გადარჩა, ტროა კარგი გაკვეთილი იქნებოდა. სასტიკად მოვტყუვდი. აგამემნონი გამარჯვებული კაცივით დაბრუნდა შინ. ათი წლის მანძილზე ვერაფერს მიხვდა.

თავიდან ვიფიქრე, “ეგებ თამაშობს გამარჯვებულს? ეგებ დახმარება სჭირდება შეცდომების და ილუზიების გამოქვაბულიდან გამოსასვლელად?” მაგრამ როდესაც გავბედე და მოკრძალებით ვკითხე, თუ ღირდა ამდენ მსხვერპლად ეს ომი, გაცოფდა, დამიღრიალა, რომ მიკრძალავს ამ თემაზე ლაპარაკს, რომ “ასეთ საკითხებში ქალი არ უნდა ერეოდეს”. გესმის, ორესტე? ამიკრძალა მქონდეს ჩემი აზრი ომზე, რომელსაც იფიგენია შეეწირა. თანაც რაც უფრო გიკრძალავენ რაიმეს, მით უფრო მძაფრდება შენი ინტერესიც… ადრე ამგვარ რაღაცეებზე არც ვფიქრობდი. თავად მაიძულა. კიდევ ბევრი რამის მოყოლა შემიძლია ამ ომზე. ისეთმა ისტერიამ მოიცვა მაშინ ყველა, რომ არგოსის უკანასკნელი მათხოვარიც კი ყვიროდა “ტროაში, ტროაშიო”. გეგონება ტროელებს უნდა დაებრუნებინათ მათთვის ის, რაც თავად არგოსელებმა წაართვეს.

ჩემთვის მაინც ყველაზე შემზარავი სპარტელი დედები იყვნენ, შვილებს რომ მოძღვრავდნენ “ან ფარით, ან ფარზეო”… რატომ ერჩივნათ საკუთარი შვილები მკვდრები ენახათ, ვიდრე დამარცხებულები? რომელი მტრის გამო? სად ნახეს მტერი?

მაშინ რომ მცოდნოდა ის, რაც დღეს ვიცი, ვეტყოდი “ქალებო, ეძებეთ მტერი სპარტაში, მე ჩემი მტერი მიკენში ვიპოვე…” ახლა რაღას იტყვიან? არ გეგონოს, ამას იმიტომ გეუბნებოდე, რომ თითქოს მინდა სხვებზე უფრო კეთილშობილი წარმოვდგე შენს წინაშე… არა, ორესტე… ამას იმიტომ ვამბობ, რომ მე არასოდეს არაფერი დამიყენებია ჩემი შვილების სიცოცხლეზე მაღლა. რა კავშირი აქვს ჩემს საშვილოსნოს, ჩემს ჭიპლარს მათ ინტერესებთან ტროაში? ამიტომაც ვერ შევეგუები სიცოცხლის უკანასკნელ წუთამდე იფიგენიას მსხვერპლად შეწირვას, არც მას ვაპატიებ არასდროს, ათასჯერ მკვდარიც რომ იყოს. (ფეხზე წამოხტება, პირზე ხელს იფარებს, თავად შეშინებული საკუთარი სიტყვების გამო, ერთი-ორ უაზრო ნაბიჯს აკეთებს, იჩოქება მიმოფანტულ ფურცლებს შორის, დაბნეული იღებს ერთ ფურცელს და ამბობს…) 

ორესტე, გახსოვს რამე? …დედა ღელავს, როცა სათამაშოდ გასული შვილი სახლში იგვიანებს, ღელავს, როცა შვილს ჯირყვლები უსივდება, როცა სიცხე აქვს… ასეთი უმნიშვნელო რაღაცეების გამო აიტანს ხოლმე კანკალი. ხვდები, რას ნიშნავს, როდესაც შენი შვილი მიჰყავთ… საკმარისია… იფიგენიას გამო ტკივილი აუტანელია… თუმცა, სულ სხვა რამის თქმა მინდოდა… (მაგიდასთან მიდის, ქაღალდებს ქექავს, რაღაც ფურცელს ეძებს. პოულობს და კითხულობს). რახან საკუთარი თავის გამო მტკივა, ამიტომ მტკივა სხვების გამოც. მაგრამ კიდევ ერთი მიზეზის გამო, ორესტე, რახან ეგისთოსი გავიცანი… მან მასწავლა, როგორ გავუგო სხვებს.

ეგისთოსთან დაკავშირებითაც უნდა ვთქვა რამე… უამრავ ადამიანს ნახავ არგოსში, ვინც დაგიდასტურებს, რომ მე არ ჩამომიყვანია იგი მიკენში. ხალხმა ისურვა ასე, ორესტე, და ხალხმა ჩამოიყვანა. მაგრამ, რომ არ გეგონოს, რომ თავს ვიმართლებ, თავიდანვე გეტყვი, რომ ყველაზე მეტად მე მეწადა მისი ჩამოსვლა. მას შემდეგ, რაც მამაშენმა ქალაქიდან გააგდო, მოშორებით, პარნონთან განმარტოვებით ცხოვრობდა. ვინც კი მას იცნობდა, ყველა ამბობდა, რომ ბრძენი კაცი იყო. როდესაც კითხეს, ამ ომს რა შედეგი ექნებაო, თქვა: “ტროა არგოსის დასასრული იქნებაო”.

დადგა დრო, ვიღაცას ხმა ამოეღო, სიმართლე ეთქვა. დაუსრულებელმა ომმა ქვეყანა სრულიად გამოფიტა. ვისთვის უნდა მიემართათ არგოსელებს ახლა, როდესაც წყევლიდნენ ომსაც და აგამემნონსაც? ხალხი გავუგზავნე და ვთხოვე, ჩამოსულიყო. მიატოვა მშვიდი ცხოვრება მთაში და მიკენში ჩამოვიდა. მარტო, უიარაღო, მხოლოდ საკუთარი იდეებით, სიმამაცით და დიდი გულით შეიარაღებული. მისი პირველი გადაწყვეტილება იყო აღარ გაგვეშვა ხალხი ტროაში. მისი პირველი განცხადება კი იყო, რომ პარნონში დაბრუნდებოდა, როგორც კი არგოსში ცხოვრება ჩვეულ რითმს დაუბრუნდებოდა და ვიდრე შენ, ორესტე, თვრამეტი წელი შეგისრულდებოდა (მაგიდიდან ორივე ხელით იღებს ფურცლების გროვას, დგება… წინისკენ მიემართება… გზადაგზა ხელიდან ფურცლები ცვივა). ჩემო ბიჭო, რთულია ქალისთვის, განსაკუთრებით დედისთვის, ყველაფერი მოუყვეს საკუთარ შვილს, მაგრამ მინდა რომ ყველაფერი ჩემგან იცოდე. იმ წელს, როდესაც ეგისთოსი მიკენში ჩამოვიდა, ოცდათექვსმეტი წლის ვიყავი. მაშინ რომ ვინმეს ჩემთვის ეკითხა, რა არის სიცოცხლეო, ვეტყოდი “სასჯელი, რომელსაც ყველა ატარებს და რომელსაც არავინ ამჟღავნებს, რომ ქვეყნიერების დასაწყისიდან მშობლები არ უმჟღავნებენ შვილებს, შვილები მათ შვილებს, და ეს სასჯელი ფსევდონიმით სიცოცხლე გრძელდება”. ასე ვიცოდი, ასე ვამბობდი. ეგისთოსმა სამყარო შემიცვალა. მასწავლა, რომ მართალია ცხოვრება არ არის მუდამ ვარდებით მოფენილი, მაგრამ არც სამუდამო ტანჯვაა, რომ ყოველთვის ბედი კი არ გვექცევა ცუდად… ჩვენც, ადამიანები, ცუდად ვიყენებთ საკუთარ ბედს…

ელექტრამ ყველაფერი გააკეთა იმისათვის, რომ აქამდე მოვსულიყავით…! ელექტრა, მამის საუკუნო მსხვერპლი.

ერთად დაგეგმეს ის, რაც აგამემნონის ჩამოსვლის შემდეგ უნდა მომხდარიყო. ჩვენც არ დავაკელით. ბევრი ამბობდა, რომ ეგისთოსი მამაშენის ჩამოსვლამდე უნდა წასულიყო. მან თქვა: “ქურდივით რომ წავიდე, მართლები იქნებიან ისინი, ვინც ქურდს დამიძახებსო”. შეუდრეკელი იყო. ისეთი უმანკო სული აქვს, ორესტე. მიუხედავად იმისა, რომ ვხედავდი, შეცდომას უშვებდა, მაინც დავთანხმდი მის გადაწყვეტილებას. კარგად ვიცოდი, როგორი იქნებოდა დასასრული. ის გადარჩებოდა, ვინც პირველი მიიტანდა დარტყმას. გადაწყვეტილებაც მე მივიღე და არა ეგისთოსმა. იძულებული ვიყავი, ეს გამეკეთებინა. სიცოცხლეს დავთმობდი მის გადასარჩენად. მე მოვიხმე იგი მიკენში და მე ვიყავი პასუხისმგებელი მის სიცოცხლეზე. ჩემი გადაწყვეტილების შესახებ მისთვის არაფერი მითქვამს. თავად გავაკეთე ყველაფერი ჩემს ერთგულ ხალხთან ერთად. ეგისთოსმა რომ გაიგო, უკვე ყველაფერი დასრულებული იყო. დასრულებული აგამემნონისთვის, მაგრამ არა ჩვენთვის. მიკენში სხვები ყოველთვის უფრო ძლიერები არიან…

(დაბნეული ნელ-ნელა კულისებისკენ მიდის, ფურცლები ხელიდან ცვივა, ძირს იფანტება)

ახლა თავის ოთახშია, იმ ოთახში, ზღვას რომ უყურებს. შეიძლება ჯერაც არ სძინავს, ზის და კითხულობს გვიანობამდე, ჭამაც კი ავიწყდება ხოლმე. სანამ წერილის წერას დავიწყებდი, ცხელი ღვინო, ყველი და თხილი მივუტანე, ასეთი რაღაცეები უყვარს. წერილისთვის ფურცლებიც მას გამოვართვი… ნეტა თუ მეყოფა? ზედმეტია შენთვის ასეთი რამეების წერა, მაგრამ იყოს, ახლა რომ წავშალო, მერე იფიქრებ, ნეტა რა წაშალაო. ან რატომ წავშალო? ხო, ჩემო ბიჭო, მიყვარს ეგისთოსი, რომ გაგეცნო, ყველაფერს მიხვდებოდი… მან მაჩუქა ხელახლა სიცოცხლე, მან დამანახა სინათლე, ხელი რომ არ შეეშალათ მისთვის, მთელ არგოსს ახალ სიცოცხლეს შთაბერავდა და ისე გადმოგცემდა მიკენს. მაგრამ ასე არ მოხდა და აღარც მოხდება. დავიფიცეთ, რომ წვეთი სისხლი აღარ დაიღვრება. მაგრამ ამას მაინც ვერ ავცდით. ახლა ყოველი მხრიდან გარშემორტყმულები ვართ. გამოვემშვიდობეთ ოცნებას, პარნონში მშვიდად გვეცხოვრა. ახლა ველოდებით…

(მაგიდასთან ბრუნდება და წერს. ამასობაში კარი ჩუმად იღება და ელექტრა გამოჩნდება. ელექტრა გზას ორესტეს უთმობს. კლიტემნესტრა ვერაფერს ხედავს. წერას აგრძელებს).

ვამთავრებ, ორესტე, რაც სათქმელი მქონდა, ყველაფერი მოგწერე. თუმცა… ღმერთმანი, არ გაყვე ბაბუაშენის და მამაშენის კვალს! განთავისუფლდი, ორესტე. და კიდევ, ჩემო ბიჭო, უშველე ელექტრას, ის არაფერშია დამნაშავე. რაც არ უნდა ქნას, აპატიე. წაუკითხე ჩემი წერილი და აუხსენი, რომ არასდროს, არასდროს…

(ორესტე კლიტემნესტრას უახლოვდა და თითქოს ორივე ხელით დანა უჭირავსო, ჩასარტყმელად ემზადება. მის უკანასკნელ მოძრაობაზე შუქი ქრება)

ფარდა

სერობა

ეს ნაწარმოებიც ისეა დაწერილი, რომ რეპეტიციასავით უნდა დაიდგას - ეპოქისთვის დამახასიათებელი კოსტუმების და დეკორაციის გარეშე. თუმცა, მაგიდა ისე უნდა იყოს გაშლილი, როგორც სპექტაკლს შეეფერება. სუფრა, ჭურჭელი, ღვინო, პური და ა.შ. ძალზე ხელშესახები უნდა იყოს. 

სავარაუდო დრო კლიტემნესტრას და ეგისთოსის სიკვდილიდან (რომელსაც აგამემნონის და კასანდრას სიკვდილი უძღვოდა წინ) რამდენიმე წელია. ორესტემ, რომელიც უკვე განსაჯეს ათენში, იფიგენია ტავროსიდან წამოიყვანა, არგოსში დაბრუნდა და ელექტრას შეხვდა.

სავარაუდო ადგილი (არგოსში) ფოლოსის სოფლის სახლის პირველი სართულია. შუაში სადილისთვის გაწყობილი გრძელი მაგიდა დგას (თეფშები, დოქები, ჭიქები და ა.შ.)

გარედან ფსალმუნის ხმა ისმის. ხმა შორიდან მოდის. ბიზანტიური მუსიკის ბანს ჰგავს.

შემოდის იფიგენია, ყურადღებით ათვალიერებს გარემოს, გაშლილ მაგიდას. იმავდროულად სცენის სიღრმეში გამოჩნდებიან კლიტემნესტრა, კასანდრა, ეგისთოსი, აგამემნონი… პირველი სამი იფიგენიას უყურებს, აგამემნონი თითქოს თვალს არიდებს. კლიტემნესტრა ქალიშვილის მიმართულებით რამდენიმე ნაბიჯს დგამს…

კლიტ: … იფიგენია…! იფიგენია…! შეყოვნდი ცოტა ხანს, სახე მოაბრუნე, დაგინახო…!

(ბუნებრივია, იფიგენიას არაფერი ესმის)

… თავიდან გამიჭირდა შენი ამოცნობა…! ელექტრასთან და ორესტესთან ერთად რომ არ მენახე, ვიკითხავდი, ვინ არისთქო…! რა საშინელებაა, საკუთარ შვილს რომ ვერ ცნობ და კითხვა რომ გიწევს, ვინ არის…!

(იფიგენია ნელ-ნელა მაგიდას წრეს ურტყამს, თან ყურადღებით ათვალიერებს საჭმელს და ჭურჭელს) 

…იფიგენიაც გზარდილა… ღაწვებზე უკვე ჭაღარაც აქვს… ამდენი წელი აქ რომ არ იყო, ვერც ვხვდებოდი, რომ მისთვისაც გადის დრო… ერთმანეთზე უკეთესები იყვნენ ჩემი შვილები, მაგრამ ეს ყველაზე უფრო უმანკო, უეშმაკო იყო…! ვღელავდი შენს გამო, იფიგენია… სულ თამაში გინდოდა. ვფიქრობდი, “ღმერთო, ასეთი უმანკო როგორ გაუძლებს ამ ცხოვრებასთქო?!” საბედნიეროდ, შევცდი… შენ ბარბაროსებთანაც კი იპოვნე საერთო ენა, ახლა დაბრუნდი და როგორც ჩანს, ჩვენზე უკეთაც ხარ…! არა, იფიგენია…?   

ეგისთ: …ნუ გავიწყდება, რომ არ ესმის შენი…

კლიტ: …რატომ, ღმერთო ჩემო? ასე ახლოს ვართ…!

ეგისთ: …არ ვართ…

კლიტ: …ხელი რომ გავშალო, შევეხები…!

ეგისთ: …რომც მოეხვიო, ვერაფერს იგრძნობს…

კლიტ: …სულ ერთი წამით, რომ მიხვდეს აქ რომ ვარ და ვხედავ…! 

კას: …შენ მათი დანახვა მაინც შეგიძლია…

კლიტ: …ნუ გშურს, კასანდრა, ეს კიდევ უარესია…

კას: …წარმოიდგინე, ესეც რომ არ შეგეძლოს…

კლიტ: …გძულვარ, კასანდრა, მაგრამ არ ხარ მართალი, რამდენჯერ აგიხსენი… როგორც კი მიკენში ჩამოგიყვანეს, იმ დღიდან ვდარდობ შენზე… ვუსმენდი შენს სევდიან სიმღერებს და ჩემი დაკარგული შვილი, იფიგენია მაგონდებოდა, გული მეთუთქებოდა… მიყვარდი… შენ მაგრძნობინე, რომ მართალი ვიყავი, მისი მოკვლა რომ გადავწვიტე…

კას: …და რადგან მე გაგრძნობინე, რომ მართალი იყავი, რომ მოკალი, ეს მე სიცოცხლის ფასად უნდა დამჯდომოდა…?

კლიტ: …წყეული ღამე იყო, ბევრი უსამართლო მკვლელობა მოხდა, ყველაზე უფრო უსამართლო შენი იყო…!

კას: …მამაჩემს, იფიგენია, პრიამოსი ერქვა, დედაჩემს ჰეკაბე, ჩემს ქვეყანას ტროა და ილიონი…! რახან შენ იცი, რას ნიშნავს გაგიტაცონ და სხვაგან წაგიყვანონ, იფიქრე ხოლმე ზოგჯერ ჩემზეც…

ეგისთ: …(თავისთვის) …”იფიქრე ხოლმე ზოგჯერ ჩემზეც…”

აგამ: …აქ რატომ გაუშლიათ სუფრა? უფრო მართებული არ იქნებოდა, ჩვენს სახლში ვყოფილიყავით…?

კლიტ: …ორესტეს და ელექტრას აქ უნდოდათ…

აგამ: …არ უნდა დატოვონ სახლი დიდი ხნით, ხალხი იფიქრებს, რომ მიკენი გაუდაბურდა…! ახლა, იფიგენიაც რომ დაბრუნდა, სახლში უნდა იყვნენ…! იქ არის ორესტეს ადგილი, რას ელოდება…?

კლიტ: …რაც შეუძლია, აკეთებს. იფიგენიაც ორესტემ ჩამოიყვანა…!

აგამ: …ვიცი… ნეტა შემეძლოს დავანახო, როგორი მადლიერი ვარ მისი… გულზე ლოდად მედო, იფიგენია… როგორ გავუკეთე ასეთი რამ საკუთარ შვილს…? ღმერთო ჩემო, ის ხმა ავლისში არასდროს დამავიწყდება…!

კას: …ხმა ავლისში, რომელიც არ დაავიწყდათ, ერთი იყო, ხმები ტროაში, რომლებიც დაავიწყდათ, ათასი…!

აგამ: …მხოლოდ შენი დანახვის შემდეგ აღარ მიხვრიტავს ყურს ის ხმა…! მაპატიე, შვილო…! მე ყველაზე მეტად დავისაჯე…! ავლისში ყველაფერი სასწორზე დავდე და წავაგე…! რა შვება იქნებოდა ჩემთვის, რომ მცოდნოდა, რომ ყველაფერი მოფიქრებული გქონდა...! და რა ბედნიერებაა ახლა, რომ დაბრუნდი და ისევ ყველანი ერთად შევიკრიბეთ …! მოკიდე ხელი ორესტეს და ელექტრას და წადით მიკენში, ჩვენს სახლში, რატომ ტოვებთ ჩაკეტილს…? დღესაც აქ რატომ გაშალეთ სულების მოსაგონარი სუფრა, აქ ხომ უცხო სახლში ვართ…!

ეგისთ: …სამაგიეროდ ახლოს ვართ… მოდით, გაიხედეთ ფანჯრიდან, გადასარევი ხედი იშლება ჩვენს სასაფლაოზე …!

აგამ: …ვიცი, გაგიკვირდება, იფიგენია, რასაც გეტყვი…! ღმერთის წყალობა იყო, რომ აქ არ იყავი და შეუბღალავი, უცოდველი დარჩი…! დაეხმარე ორესტეს გადაარჩინოს, რაც დავუტოვე…! ეს არის ახლა მნიშვნელოვანი…! იყავი დიდსულოვანი, აპატიე მასაც და შენს დასაც დედის მკვლელობა, როგორც მე ვაპატიე მას ჩემი მკვლელობა, და როგორც მან მაპატია ის, რაც შენ გაგიკეთე…!

ეგისთ: …რატომ იხარჯებით ამაოდ, ფიქრს ხომ ხმა არ აქვს…?

კლიტ: …ეს უსამართლობაა…! დღეს, ყველანი ერთად რომ ვართ, შეგვეძლო გვეთქვა ის, რაც არასდროს გვითქვამს ერთმანეთისთვის…!

ეგისთ: …რატომ…? აცალეთ, თქვენს გარეშე გაატარონ დარჩენილი ცხოვრება…! მართალია, თქვენი არ ესმით, მაგრამ ვერ ამჩნევთ, რომ რაც უფრო მეტს ლაპარაკობთ ამაზე, მით უფრო ახსენებთ საკუთარ თავს…? გაიხედეთ, რა ხდება გარეთ… რაც არ უნდა გვჭირდეს ჩვენ, გარეთ მაინც მხიარულებაა…! ჩვენს საფლავებზე მომუშავე მესაფლავეები გაოფლიანებულან… ჩვენც ვოფლიანდებოდით ოდესღაც, გახსოვთ…? სულ სწყურიათ ბედნიერებს, დიდი ყლუპებით სვამენ ცივ წყალს, წყალი ნიკაპზე ეწვეთებათ… კისერზე ჩამოსდით… ბალნიან მკერდს უგრილებთ… და რაც მთავარია, “შიგნით ჩასდით”… რა გადასარევი იდეაა ჩვენი საფლავების იმ ბორცვზე გაკეთება…! ოთხი სტუმართმოყვარე საფლავი ერთიმეორეს გვერდით, ცოტაოდენი ძვლებით თითოეული ჩვენგანისთვის… ყოჩაღ, ელექტრა…! მაგრამ, მგონი ამ მხიარულ მესაფლავეებს ძვლების საფლავებში გადაანაწილებისას შეცდომა მოუვიდათ… ჩემი თავის ქალა აგამემნონის საფლავში ჩადეს, კლიტემნესტრას ხელები კი კასანდრას საფლავში… სამაგიეროდ თავის ტკივილები აღარ მაქვს… თქვენ? ხეებს, ბალახს, კალიებს, ფუტკრებს, ობობებს, ხვლიკებს, გველებს, ჩიტებს, ბაყაყებს უხარიათ, მზე რომ ათბობთ, გაჰყავთ ცხოვრება და სულაც არ სჭირდებათ იცოდნენ, ვინ ვართ, რა ჩავიდინეთ და რა დაგვემართა… მიწა ბრძნულად ამუშავებს მის შიგთავსს! ახლა, გვინდა თუ არა, ყველანი ერთ ბედის ქვეშ ვართ! ახლა მარტივია იფიქრო, რომ მიკენი არ იყო ყველაფერი, და არც ჩვენი სიკვდილია მისი დასასრული…

(იფიგენია მაგიდიდან ჭიქას იღებს და იქვე, მაგიდის კიდესთან ჯდება. ჩაფიქრებულია. ესმის, რომ ვიღაც მოდის… დგება, სწრაფად დებს ჭიქას უკან, შემოსასვლელისკენ რამდენიმე ნაბიჯს დგამს და ელოდება… შემოდის ფოლოსი, ხელში წითელი ღვინით სავსე ბოცა უჭირავს, რომლიდანაც საუბრის განმავლობაში მაგიდაზე მდგომ ორ დოქს გაავსებს…)

ფოლოს: …ესეც ასე…!

იფიგ: …ხო…

ფოლოს: …არსებითად, რასაკვირველია, არაფერი იცვლება, მაგრამ მაინც კარგი იდეა იყო…

იფიგ: …ხო, კარგი იდეა იყო, თანაც თუ ასე ძალიან უნდოდა…

ფოლოს: …ვერ წარმოიდგენ, როგორ უნდოდა…! …უბრალოდ შენს ჩამოსვლას ელოდებოდა…!

იფიგ: …ყოველთვის ასე იყო ჩემი და, თუ რამე უნდოდა, აუცილებლად მთელი გულით და სულით…!

ფოლოს: …ამას მეც მივხვდი, იფიგენია, თანაც ძალიან კარგად…!

იფიგ: …წარმომიდგენია… მან შეარჩია ეს ადგილი…?

ფოლოს: …ხო, ქუჩიდან რომ არ ჩანდეს… არ უნდათ, რომ იცოდნენ, გვერდიგვერდ რომ ჰყავთ ოთხივე … ეშინიათ… სანდო ხალხი ვიპოვეთ და პირობა დავადებინეთ, რომ არსად იტყოდნენ… ამით ცხოვრობენ ახლა შენი და-ძმა… განსაკუთრებით ელექტრა. მარტო იმაზე ფიქრობს, კიდევ რისი გაკეთება შეიძლება…

იფიგ: …მივხვდი…

ფოლოს: …დედის მკვლელობის გარდა ისიც აწუხებს, რომ ორესტე გაანადგურა…

იფიგ: …რა მისი ბრალია…?

ფოლოს: …რასაკვირველია, მისი ბრალი არ არის, მეც ვეუბნები… მაგრამ ამას რომ ვეუბნები, უფრო ცუდად ხდება… თავის თავში იკეტება და იტანჯება… ორესტეც იგივე დღეშია…!

იფიგ: …პატარა ორესტე…

ფოლოს: …შენ ჩემი თქმა არ გჭირდება, მაგრამ რახან მეც ასე ახლოს აღმოვჩნდი თქვენთან, გავბედავ და ვიტყვი - დაეხმარე, იფიგენია, გააკეთე, რაც შეგიძლია, თორემ სულ დაიღუპებიან…!

იფიგ: …რაც შემიძლია კი არა, ყველაფერს გავაკეთებ, რომ დავეხმარო, ჩემი და-ძმაა, ქვეყანაზე მათზე ძვირფასი არავინ მყავს…!

კლიტ: …ხო, ჩემო იფიგენია, შენ, რახან აქ არ იყავი, უფრო საღად შეგიძლია აზროვნება…

იფიგ: …ამიტომ ჩამოვედი! თორემ ვიქნებოდი იქ, სადაც გამგზავნეს, ბარბაროსებთან, იქ ჩემს ცხოვრებას აზრი მიეცა, არაფერი მაქვს საწუწუნო…

(ფოლოსი გაკვირვებულია იფიგენიას სიტყვებით)

იფიგ: …ნუ გიკვირს…! ისინი, ვისაც აქ ბარბაროსებს ვუძახით, ამჯობინებენ ბარბაროსებად დარჩნენ, რომ ჩვენ არ დაგვემსგავსონ…! …ჩემი და-ძმა შემეცოდა, თორემ იქიდან არასდროს წამოვიდოდი… კეთილ ხალხს ვუღალატე და ვაწყენინე, მოვატყუე, მალე ჩამოვალთქო…! მაგრამ, რა უნდა მექნა…? ორესტემ მთელი მსოფლიო შემოიარა ჩემს ძებნაში, მაჩქარებდა “სწრაფად, იფიგენია, სწრაფად, საცოდავი დედაჩვენი გელოდებაო”… ისე მეუბნებოდა, თითქოს არაფერი მომხდარიყო და თითქოს თავისივე ხელით არ გამოეჭრა მისთვის კისერი…!

ფოლოს: …შენ ხომ თავიდანვე იცოდი ყველაფერი…?

იფიგ: …არა…! ამიტომაც გამისკდა თავი ფიქრით…! ხან მეუბნებოდა, რომ მოკლა და ხანაც “წამო, გელოდებაო”…!

კლიტ: …ეს სიმართლეა, იფიგენია, ჩემს გამო ჩამოგიყვანა…! უნდოდა, ჩემთვის რამე კარგი გაეკეთებინა…!

აგამ: …და ჩემთვისაც…! ავლისში დაშვებული შეცდომა გამოასწორა…! ჩემი ყველაზე დიდი შეცდომა…!

იფიგ: …დღესავით ნათელი იყო, როგორ იტანჯებოდა… მაშინ მივხვდი, რომ ჩემი ბედისწერა იყო, აქ დავბრუნებულიყავი, სხვაგვარად არასდროს მოეღებოდა ბოლო ჩვენს უბედურებას…

ფოლოს: …აი, ყოჩაღ, იფიგენია, მომწონს, ამას უნდა მიაღწიო, თქვენ ცხოვრებაზე უნდა იფიქროთ, ჯერ ახალგაზრდები ხართ…! 

იფიგ: …ახალგაზრდები…? საიდან მოიტანე…? არასდროს ვყოფილვართ ახალგაზრდები… არც ბავშვები ვყოფილვართ ოდესმე…! უბრალოდ, არ ვიცოდით… ვინც მიკენში იბადება, თანდაყოლილი აქვს ასაკიც და ცოდვებიც…!

ეგისთ: …უფალო ღმერთო, მეც იგივეს ვამბობდი…!

იფიგ: …არაფერი კარგი არ მახსოვს იქიდან… ის წერილიც, დედამ რომ ორესტეს მიწერა…

კლიტ: …იმიტომ მივწერე, რომ მისთვის დამესწრო!

იფიგ: …ჯობდა, არასდროს ჩავარდნოდა ხელში!

კლიტ: …რას იფიქრებდით მაშინ ჩემზე…? 

იფიგ: …სულ თან დააქვს, ბალიშის ქვეშ მალავს…! მკვლელობაზე უფრო ეს წერილი ტანჯავს…!

ფოლოს: …ერთი-ორი საათით ადრე რომ წაეკითხა…

იფიგ: …არაფერი შეიცვლებოდა…!

ფოლოს: …რატომ…?

იფიგ: …იმიტომ რომ ერთ სიტყვასაც არ დაიჯერებდა…!

კლიტ: …მე ტყუილი არ მიმიწერია…

იფიგ. არ დაიჯერებდა, იმიტომ რომ არ მოუნდებოდა დაჯერება....! არც ელექტრა დაანებებდა თავს....!

ფოლოს: …ხო, მაგრამ როცა წაიკითხეს…

იფიგ: …მაშინ წერილი არ წაუკითხავთ, მაშინ ის წაიკითხეს, რაც თავად ჩაიდინეს…! ახლაც იგივეს კითხულობენ… (სიჩუმე… მაგიდას უყურებს) …გული მისკდება მათ შემხედვარეს…! ნეტა ასე ძალიან არ მყვარებოდა…!

კლიტ: …ნუ ამბობ ასე, იფიგენია, ოჯახი ყველაფერზე უფრო მნიშვნელოვანია ცხოვრებაში…!

(ჩუმდებიან ცოტა ხნით)

იფიგ: …რვა თეფში, რვა ჭიქა, რვა…

ფოლოს: …ელექტრამ თქვა, ისე გავაკეთოთ, თითქოს ყველანი ერთად ვუსხედვართ მაგიდასო…

იფიგ: …მითხრა… ისიც მითხრა, ვინ სად იჯდება… (ხელით მაყურებლისგან მარცხნიდან მარჯვნისაკენ მიუთითებს ადგილებზე მაგიდასთან და ამბობს) …აქ შენ, შენს გვერდით ეგისთოსი, მე, მამა, ორესტე, დედა, ელექტრა, კასანდრა…

(ფოლოსმა ის წუთია მეორე დოქში ღვინო ჩაასხა, იფიგენია ჩქარობს, დოქი ხელიდან გამოართვას)

იფიგ: …მომეცი, მე ჩამოვასხამ ღვინოს ჭიქებში…

ფოლოს: …არ დაველოდოთ…?

იფიგ: …სადაცაა მოვლენ, მეც დავსაქმდები რამით…! რა ლამაზი წითელია…!

ფოლოს: …ეგისთოსი ამბობდა, “დაისივითო”… მაშინ მე პურს დავჭრი…
(ლაპარაკს აგრძელებენ, იმავდროულად იფიგენია, ყოველგვარი აჩქარების გარეშე, ჭიქებს ავსებს - შეუმჩნევლად ყრის რაღაცას ელექტრას, ორესტეს და საკუთარ ჭიქებში. ფოლოსი ოდნავ მოშორებით, პატარა მაგიდაზე პურს ნაჭრებად ჭრის. მოგვიანებით ამ ნაჭრებს სინზე დაალაგებს და მაგიდასთან მიიტანს)

იფიგ: …ჩემს დას სად ძინავს ხოლმე…?

ფოლოს: …სად…?! არასტუმართმოყვარე არ გეგონო, ჩემი ბრალი არ არის… აი, იქ, ბუხართან ახლოს, ძირს იგებს და იძინებს…! ქორწინების პირველივე ღამეს - ქორწინების (!) - შევთავაზე, ზემოთ დაეძინა, მე კი ქვემოთ დავწვებოდი… არაფრით დამთანხმდა…! ხვდები, რატომ…? იმიტომ, რომ ღამე მისი ნაბიჯების გამაღვიძებდა და შევეკითხებოდი, “ელექტრა, სად მიდიხართქო…?”

კლიტ: …”ელექტრა, სად მიდიხარ?” ღმერთო ჩემო, რამდენჯერ მიკითხავს…

იფიგ: …ქორწილის იდეა ვის მოუვიდა, დედას თუ ეგისთოსს…?

ფოლოს: …არ ვიცი, არ მიკითხავს, ანდა რა მნიშვნელობა აქვს…?

იფიგ: …შენ რა იფიქრე…? არ გეუცნაურა…?

ფოლოს: …არა, დედაშენმა ამიხსნა მიზეზი…! მითხრა, ელექტრა მიკენიდან სასწრაფოდ რომ არ წასულიყო…

იფიგ: …მივხვდი…!

კლიტ: …ვიცოდი, რაც მოხდებოდა, იფიგენია, მოახლოვებული ნაბიჯებივით ვგრძნობდი…! მინდოდა გამეჩერებინა, ამიტომ მოვიყვანე აქ…!

იფიგ: …მერე, გაამართლა…?

ფოლოს: …არა…! მაგრამ იმ დროს არ მქონდა მიზეზი, არ დამეჯერებინა მისთვის და გადავწყვიტე, დავხმარებოდი…! დედაშენთან და ეგისთოსთან დიდი ხანია ვმეგობრობდი… როდესაც ტყეში სასეირნოდ მიდიოდნენ, ჩემთანაც აუცილებლად შემოივლიდნენ ხოლმე, რომ ლეღვი ან ბროწეული მოეწყვიტათ ხიდან…

ეგისთ: …კარგი დღეები იყო…

ფოლოს: …ზამთარში შინ შემოდიოდნენ გასათბობად, ეგისთოსს, ჩემი არ იყოს, საუბარი უყვარდა… სადაც შენ ზიხარ ახლა, იქ იჯდა ხოლმე და გარეთ იცქირებოდა…

იფიგ: …ნამდვილი ქორწილი გადაიხადეთ…?

კლიტ: …არა, რასაკვირველია…

ფოლოს: …არა, უბრალოდ ისე, ხალხის თვალის ასახვევად, რომ არ ეფიქრათ, გააგდესო… ელექტრასთან არ გილაპარაკია ამაზე…?

იფიგ: …კი, მაგრამ შენგანაც მინდოდა მოსმენა, ჩემთვის ამას მნიშვნელობა აქვს…! ხო ხვდები…?

ფოლოს: …გადასარევად ვხვდები, იფიგენია…! მეც ვეძებდი შემთხვევას, დაგლაპარაკებოდი… მისი და ხარ და მხოლოდ შენთან შემიძლია ყველაფერის თქმა… მიუხედავად იმისა, რომ აიძულეს ფიქტიურ ქორწინებაზე დათანხმებულიყო, არამც თუ არ უჩვენებია უკმაყოფილება, პირიქით, ისე იქცეოდა, თითქოს თავის რჩეულს მიჰყვებოდა ცოლად…! ღამით, როდესაც მარტო დავრჩით, მითხრა, “მართალია, ეს ტყუილი ქორწინება იმიტომ მოიგონეს, სასახლიდან რომ გამოვეგდე, მაგრამ მე არ ვარ ვალდებული, ყველაფერი გავაკეთო, რაც მათ სურთ… თუ შენ მართლა გინდა ჩემთან ყოფნა, მე კიდევ უფრო მეტად მინდა… მოდი, ვისიამოვნოთ ამ ღამით…!”

იფიგ: (მიხვდა რა, რას გულისხმობდა ფოლოსი) …მერე, შენ…?

ფოლოს: …შემეშინდა…! ისიც მიხვდა, რომ შემეშინდა და თავის მართლება სცადა, “ბავშვი მინდა გავაჩინოო, მითხრა, ბავშვი თუ მეყოლება, სხვას ყველაფერს დავივიწყებო…” არ დავუჯერე, რასაკვირველია. ნათელი იყო, რომ მისი გაძევება შურისძიებად უნდოდა ექცია! რომ ეთქვა, აბუჩად აიგდეს და მისი ფიქტიური ქორწინება ნამდვილი ყოფილა…! უნდოდა ჩემნაირი სოფლელისგან გაეჩინა ბავშვი, რომ მერე ელაპარაკათ, როგორ დაამცირეს აგამემნონის ქალიშვილიო…! რა? ვერ შეძლებდა ამის გაკეთებას…?

იფიგ: …შეძლებდა…

ფოლოს: …როდესაც დარწმუნდა, რომ ცდუნებას ვუძლებ, თავი დამანება… მას მერე ბუხართან სძინავს… თუმცა, როცა მე მეგონა, რომ ეძინა, ის თურმე მიკენში იპარებოდა, მამაშენის ძველ მეგობრებს ხვდებოდა და მათთან ერთად გეგმებს აწყობდა… აქ იმიტომ ჩამოიყვანეს, რომ ეს არ მომხდარიყო, მე კი უვარგისი გამოვდექი…! ამიტომ, მეც ვაგებ პასუხს იმაზე, რაც მოხდა, იფიგენია, მეც ვარ პასუხისმგებელი…!

იფიგ: …ღმერთს ნუ სცოდავ, შენ არაფერ შუაში ხარ, შენ არაფერი იცოდი…!

ფოლოს: …რომ არ ვიცოდი, ამიტომ ვარ დამნაშავე…!

იფიგ: …არა, შენ არანაირი პასუხისმგებლობა არ გაკისრია, ჩვენ, არაფერი რომ არ დავტოვეთ ხელშეუხებელი, ჩაგითრიეთ შენც…!

ფოლოს: …რახან სიტყვამ მოიტანა, ამასაც გეტყვი… ეს მანაც არ იცის… როდესაც ჩემს გამოწვევას თავი დაანება, მის მიმართ, როგორ გითხრა, გრძნობა გამიჩნდა… სრულიად შეცვლილი ჩანდა…! ბაღს რწყავდა, სამტრედე გააკეთა, საქარგავი დაზგა შეაკეთა და ქარგვა დაიწყო…! თანაც დღითიდღე ლამაზდებოდა… წვიმის წყლით ბანაობდა, დიდი სარკე იყიდა… თითქოს სხვა ქალი დაეუფლაო მის სხეულს…! სანთლის შუქზეც კი მისი კანი ვაშლის კანივით ბზინავდა… მომაჯადოვა, მიუხედავად იმისა, რომ ახალგაზრდა აღარ ვარ…

იფიგ: …რკინის ხომ არ ხარ, ნორმალურია, რომ შეგყვარებოდა…! მაგრამ რა დაემართა იმ სილამაზეს, ახლა რომ აღწერდი, სად გაქრა…?

ფოლოს: …აიღე ღვინით სავსე დოქი და გადმოაპირქვავე… ასე დაემართა ელექტრასაც…

იფიგ: …ბებრის კანი, ხელები მუდამ იღლიებქვეშ ამოჩრილი, ღამით, ჩემს მკლავებში თუ არ სძინავს, თვალსაც არ ხუჭავს…

კლიტ: …ეჰ, იფიგენია, ხედავ, როგორ სჭირდები…!

აგამ: …შენ იცოდი ეს ყველაფერი…?!

კლიტ: …საიდან უნდა მცოდნოდა…?

აგამ: …რატომ არავინ არაფერი მითხრა…? არაფერი ვიცი ჩემი შვილების შესახებ…!

ეგისთ: …დაუჯერებელია… ამდენი ხნის მკვდრები ვართ და მაინც ჯერ კიდევ ვსწავლობთ…? ნუ გიკვირს, ყველას ასე მოსდის, შვილებს უსმენენ და საკუთარ ამბებს იგებენ…
(იფიგენია და ფოლოსი კარისკენ ბრუნდებიან… შემოდიან ელექტრა და ორესტე…)

ორესტე: (ფოლოსს) …კარი ჩაკეტე… ხმადაბლა ვილაპარაკოთ…!

ფოლოს: …ყველაფერს ჩავკეტავ, ნუ ღელავ…

ელექტრა: (ეხუტება იფიგენიას) …კმაყოფილი ხარ…?

იფიგ: …კი, ძალიან…

ელექტრა: …ჩვენი სუფრა…?

იფიგ: …არაჩვეულებრივია, ელექტრა…

ელექტრა: …არა…! შანდლები აკლია…! სად არის შანდლები…?

ფოლოს: …აქ არის, ელექტრა, დამშვიდდი, მომაქვს…

ელექტრა: …დაანთე, თუ შეიძლება…! (იფიგენიას) …შენც გრძნობ, რომ ისევ ყველანი ერთად ვართ…?

იფიგ: …შესაძლოა…

ელექტრა: (თბილად) …შენც ხომ გჯერა ამის…?

იფიგ: …ახლა უკვე ყველაფრის მჯერა…

(ორესტე ხელების დასაბანად მიდის სავარაუდო ნიჟარასთან, სადაც დოქით წყალი და პირსახოცი)

ორესტე: …შეგიძლია, წყალი დამისხა…?

ელექტრა: …კი, ორესტე…

იფიგ: …მომეცი, მე დაგისხამ, ორესტე…

ელექტრა: …ყველამ ერთად…!

(…ბანი შორეული ფსალმუნის ისევ ისმის… და-ძმები ერთმანეთს ხელის დაბანაში ეხმარებიან - მათი მოძრაობები რიტუალს გავს…)

ელექტრა: …მოდით…

(…ბანი უფრო ხმამაღლა ისმის… მაგიდასთან მოდიან და თავთავიანთ ადგილებზე სხდებიან, ისე, როგორც იფიგენიამ უჩვენა ფოლოსს… ბანის ხმა წყდება)

ორესტე: (სახე მუშტებზე აქვს ჩამოდებული, პირდაპირ იცქირება და ლაპარაკობს) …”ორესტე, ძვირფასო შვილო… ვიცი, რომ ჩემი დღეები დათვლილია, კანკალმა ამიტანა. ვხედავ, რომ არ მოდიხარ…” 

ელექტრა: …მუშებს გავუგზავნეთ საჭმელი და ღვინო…?

ფოლოს: …კი, ელექტრა, გავუგზავნე, მუშებსაც და მეზობლებსაც…

ელექტრა: …კეთილი, მაშინ დავიწყოთ, მოდით… ორესტე, თქვი შესანდობარი ლოცვა…!

ორესტე: …რა ლოცვა…? არ მახსოვს…

ელექტრა: …გახსოვს, ორესტე, დაფიქრდი ცოტა…!

ორესტე: …არ მახსოვს, ელექტრა…!

იფიგ: …აუცილებელია…?

ელექტრა: …რასაკვირველია, აუცილებელია…! არა უშავს, ორესტე, მე მახსოვს… (ხელებს მაგიდაზე აყრდნობს, თითებს გადააჯაჭვებს… სხვებიც იგივეს აკეთებენ, ბანი) მოიხსენენ, უფალო, ვითარცა სახიერ ხარ, წყალობით მონანი შენი აგამემნონი, კლიტემნესტრა, ეგისთოსი, კასანდრა, რაოდენიცა რა სოფელსა შინა სცოდეს, შეუნდევ, რამეთუ არავინ არს უცოდველი, გარდა შენ მხოლოდ, რომელსა ძალგიძს მიცვალებულთა მიცემად განსვენებაი…
(ღვინოს სვამენ… კასანდრა სევდიან ტროადულ მელოდიას ღიღინებს, ჩერდება, რომ რაღაც თქვას, იმავდროულად იფიგენია იღებს სინს პურით და ყველას ურიგებს… ელექტრა პურს მკვდრების თეფშებზეც აწყობს)

კას: …მამაჩემს პრიამოსი ერქვა, დედაჩემს ჰეკაბე… ბევრი და-ძმა მყავდა… მამაჩემს არ წამოუწყია უსამართლო ომი… არც შვილი შეუწირავს თავისი გეგმების მისაღწევად… დედაჩემს არ შეუყვანია უცხო კაცი თავის საძინებელში… არც ერთ ჩემს დას და არც ერთ ჩემს ძმას არ მოუკლავს დედა და მისი შეყვარებული…! …რატომ ვარ მე თქვენს შორის…?!

(ბანი წყდება)

იფიგ: …რა სურნელოვანია თქვენი პური…

ფოლოს: …პური სურნელოვანი უნდა იყოს, ისევე როგორც ღვინო და ზეთი, მოსავლის წმინდა სამებაა…

იფიგ: …ვინ მოზილა…?

ფოლოს: …ელექტრამ…

ელექტრა: …იტყუება, თვითონ ზილავს…

ფოლოს: …მართალია, მაგრამ ისიც მეხმარება… მთავარი მაინც გამოცხობაა, მე მხოლოდ ღუმელს ვახურებ და პურს ვდებ შიგ, მეტი არაფერი… მერე ელექტრა ადევნებს თვალს… ვიდრე გამოცხვება, გამოიღებს და თაფლნარევ წყალს უსვამს, ფქვილს აყრის და ცოტა ხნით ისევ ღუმელში აბრუნებს, ვიდრე პური სურნელს გამოუშვებს, ახლა ჩემზე კარგად ართმევს ამას თავს…

იფიგ: …პატარობიდან მოწონდა ასეთი რამეები…

ელექტრა: …დედისგან ვისწავლე…

იფიგ: …მახსოვს, სამზარეულოში შედიოდი და საათობით იჯექი ხოლმე იქ…

ელექტრა: …ისიც მარტო მითითებებს კი არ იძლეოდა, თავადაც ამზადებდა საჭმელს, მიუხედავად იმისა, რომ ორი მზარეული გვყავდა… სასწაულებს ახდენდა სამზარეულოში…!

კლიტ: …რამდენ რამეზე ვოცნებობდი, რამდენი რამის სწავლება მინდოდა თქვენთვის…

ეგისთ: …გახსოვთ ღვთაებრივი პურის გემო…?

აგამ: …პურისაც და ღვინისაც, მაგრამ ახლა რომ ვიხსენებ, საოცრად მტანჯავს…

ეგისთ: …ესეც ჩვენი სასჯელის ნაწილია…

(იწყებენ ნელ-ნელა ჭამას და ღვინის სმას… მკვდრები მათ მოძრაობას ბაძავენ და ასე იღებენ მონაწილეობას სიმპოსიონში)

ორესტე: …”ორესტე, ძვირფასო შვილო…”

იფიგ: …ღვინოც სახლისაა…?

ფოლოს: …კი, ჩემი ვენახებიდან…

ეგისთ: …დედათქვენს და მე გვიჭამია ყურძენი მისი ვენახებიდან…

ფოლოს: …ზეთისხილიც, ყველიც და თაფლიც ჩემი წარმოებისაა… რაც არ მაქვს, მეზობლებს ვართმევ… ვაძლევ ხორბალს, მაჭარს, ზეთს და ვიღებ ხორცს, თევზს, თანაც სულ ახალს… იქ, სადაც ინაქოსი გადის ზღვაში სათევზაოდ, უამრავი თევზია… ესეც იქიდანაა…

ელექტრა: …მეთევზემ მითხრა, რომ დედას იცნობდა… ადრე მიკენში ამოდიოდა თურმე თევზის გასაყიდად…

კლიტ: …კარგად მახსოვს ეგ კაცი…! კი მაგრამ, ელექტრა, მართლა ვახსოვდი…?

კას: …მეც მახსოვს მეთევზე და მდინარე… დედა და მე მდინარის წყლებში ჩემს პატარა დას ვეძებდით… ერთმა მეთევზემ ბადით დაიჭირა და მოგვცა…!

აგამ: …ტროაში ბავშვების დასახრჩობად არ წავსულვარ…!

კას: …და მაინც, სკამანდროსზე მეთევზეები დამხრჩვალ ბავშვებს იჭერდნენ…!

აგამ: …ომი იყო…!

კას: …სანამ მიკენში ახვალ, ორესტე, ჯერ ტროა მოინახულე…!

იფიგ: …კიდევ რას გვიამბობ…?

ფოლოს: …რა გინდათ, რომ გიამბოთ…?

ორესტე: …მაჩვენე შენი ხელები…!

ფოლოს: …ჩემი ხელები…? კი ბატონო… (ხელებს გაიშვერს, ხელის გულებს ატრიალებს)

ორესტე: (ყურადღებით ათვალიერებს) …მართალია ელექტრა… კარგი კაცი ხარ…

ფოლოს: …კარგი…? არა, ორესტე, არა მგონია… რას ნიშნავს კარგი…? უბრალოდ არ დამჭირვებია, ცუდი ვყოფილიყავი… მგონი, სწორედ აქედან იწყება ეს პრობლემა… აი, მაგალითად, ხომ გაგიგიათ, რომ უთქვამთ “წმინდა კაცია, ჭიანჭველაც კი არ მოუკლავსო…” ხოდა მეც სულ ვფიქრობ, კი მაგრამ, რატომ უნდა მოეკლა…? როდესმე უფიქრია, როგორ ღისრეულად ცხოვრობს ეს ციცქნა არსება…? რამდენი ჭკუა, რამხელა მონდომება…?

ეგისთ: …ეხ, ჩემო მეგობარო, როგორ მომნატრებიხარ… აბა, თქვი, რას ამბობდი…!

ფოლოს: …უყურებ, როგორ ლახავს მთებს და უფსკრულებს, უზარმაზარ ტვირთს მიათრევს მინდვრის ერთი ბოლოდან მეორეში…! იდეალურ სახლს აშენებს თავისი სარდაფებით, იცის, სადამდე ამოდის მდინარე წყალდიდობისას და შესაბამისად თხრის გვირაბებს…! დაუღალავი მშრომელი, უჭკვიანესი, გულკეთილი, როდესაც ხედავს, ვინმე გასაჭირშია, დასახმარებლად გარბის…! ბევრ რამეს ვხედავ ისეთს, რასაც ადამიანი თავისი სიმაღლის გამო ვერ ხედავს და არც უნდა, რომ დაინახოს… თუმცა, რომ დაკვირვებოდა, მიხვდებოდა იმას, რასაც ახლა ვერ ხვდება…

იფიგ: …რას ვერ ხვდება…?

ორესტე: …ვერაფერს ხვდება…

ფოლოს: …ხო, ორესტე, ვერაფერს ხვდება… აი, მაგალითად, ადამიანი ამ მიწაზე ცხოვრობს და მას თავისად თვლის…! თუმცა ისე იქცევა, თითქოს სხვა ქვეყნიდან მოსულიყოს და არ იცის, როგორ მოიქცეს, რომ საკუთარ თავს ზიანი არ მიაყენოს…! ეს უმარტივესი და ბუნებრივი რამ გამხმარი ბალახიდან ჩამოვარდნილმა უკანასკნელმა თესლმაც კი იცის…! ჯერ ერთ კუთხეში მიყუჩდება, იცის, რომ ზაფხულის გადასვლას იქ უნდა დაელოდოს…  იცის, რომ პირველი წვიმების დროს ფესვი უნდა გამოიღოს და მიწას მოეკიდოს… ზამთრის განმავლობაში ძალას იკრებს და გაზაფხულს ელოდება… ხვდება, საკმარისად თბილა თუ არა, გრძნობს რა დროა და გეგმავს, როდის აყვავდეს… და მერე…? ათასობით ბალახს შორის იცის, რა ჯიშისაა, საკუთარი ფოთლის და ყვავილის ფორმა, მათი ფერები, სურნელი…! უამრავ საქმეს აკეთებს წლის განმავლობაში სრულიად უნაკლოდ, ისე რომ არც ხელები აქვს, არც იარაღი, მასალად კი მხოლოდ მიწა, ცოტაოდენი ნაკელი და წყალი…

ეგისთ: …ჩვენგან დაბრუნებული ვალის სახით…! 

ფოლოს: …და მთელი ეს გონი ქინძისთავის ხელა ერთ ციცქნა თესლში… თესლი ისე იქცევა მთელი თავის ცხოვრების მანძილზე, როგორც წმინდა სისხლის ადგილობრივი… ადამიანი კი როგორც უცხო, საიდანღაც ჩამოთრეული… ხოდა რახან ამდენ უცნაურ ფენომენს ვამჩნევ, ვერ ვასწრებ ვიყო ან კარგი, ან ცუდი… ამიტომ არ ვარ არაფერი…

იფიგ: …ამაზე საუბრობდი ეგისთოსთან…?

ეგისთ: …ამაზეც, იმაზეც…

ფოლოს: …მე რაც ვიცოდი, იმას ვუყვებოდი. იმან სხვა რამეები იცოდა, ძალიან ნაკითხი კაცი იყო…

ელექტრა: …ხო, ძალიან, მიკენში რომ ჩამოვიდა, უამრავი წიგნი ჩამოიტანა…!

იფიგ: …მე არასდროს მინახავს, არასდროს მოსულა ჩვენთან სახლში…

ელექტრა: …როგორ მოვიდოდა, ის ხომ განდევნილი იყო…! სამუდამოდ…!

იფიგ: …ვინ განდევნა, ბაბუამ…?

ელექტრა: …და მამამ…! სისხლი იყო მათ შორის, არ იცი…?

იფიგ: …ვიცი, რომ ჩვენი ოქროს მიკენი ყოველთვის წითელი იყო…

აგამ: …დამემოწმება თავადაც და დედათქვენიც, აწი არაფერია ჩვენს შორის…!

ეგისთ: …ეს ნამდვილად კარგად იციან, ნუ ღელავ…

იფიგ: …ელექტრა…

ელექტრა: …ბატონო…?

იფიგ: …რამდენი წლის იყო კასანდრა…?

ელექტრა: …მგონი შენხელა, შეიძლება ცოტა პატარა…

იფიგ: …და ღიად ცხოვრობდნენ ერთად…? არ აწუხებდა, რომ დედას ტკივილს აყენებდა…?

ელექტრა: …არ ცხოვრობდნენ ერთად, არა მგონია, ოდესმე თავის საძინებელში შეეყვანა…!

აგამ: …ასეა, იფიგენია, მიკენში არასდროს ვწოლილვარ მასთან…

იფიგ: …მაშინ რატომ ჩამოიყვანა…?

ელექტრა: …მე რა ვიცი…? ერთი ის ვიცი, აქ რომ ყოფილიყავი და თავად გენახა მამაჩვენი, საკუთარ თვალს არ დაუჯერებდი - ღმერთო, მაპატიოს მისმა სულმა, ამას რომ ვამბობ, - საშინელი სანახავი იყო ყოვლისშემძლე აგამემნონის დაცემა… არ მინდოდა ამის დაჯერება და სხვადასხვა მიზეზს ვეძებდი მისი ამ მდგომარეობის გასამართლებლად… ვამბობდი, რომ დაღლილია, შეუძლოდ არის, რომ ეს ყველაფერი დროებითია…! ოთახში ჩაიკეტა, ბრძანებებს იქიდან იძლეოდა, უფრო აუტანელი გახდა, ვიდრე ოდესმე ყოფილა…

აგამ: …აკი თავად გითხარი, იფიგენია! ავლისში ყველაფერი სასწორზე დავდე და ყველაფერი წავაგე… სწორად რომ გამეგო “გზავნილი” ავლისში, აღარ გავაგრძელებდი გზას ტროასკენ…!

ელექტრა: …ორესტეს ნახვასაც იშვიათად ითხოვდა…! 

აგამ: …არ მინდოდა, ჩემ შვილს ასეთ დღეში ვენახე, დაუძლურებული, გაუბედურებული… ორესტე ჩვენი მომავალი იყო, ჩემზე და მიკენზე სხვაგვარი წარმოდგენა უნდა ჰქონოდა...!

ელექტრა: …თავად უკეთ გიამბობს…! მასთან საუბრის შემდეგ განერვიულებული და დასევდიანებული გამოდიოდა, არავის ნახვა აღარ უნდოდა…

ორესტე: …ნუ მთხოვ გიამბო… …არაფრის თქმა არ მინდა…!

აგამ: …რატომ, ორესტე…? ასეთი რა დაგიშავე…? მართალია, მე საერთოდ არ მგავდი და არც ვმალავ, რომ ეს გულს მტკენდა…! მაგრამ შენ ჩემი მემკვიდრე ხარ…! სხვა ვისთვის უნდა მიმეცა რჩევები…? თუ ჩემი რჩევები არ მოგწონს, ისე მოიქეცი, როგორც თავად გსურს…!

ორესტე: …ვიბოჭები, თითქოს ბორკილებს მადებენ…! აღარ მინდა აღარც მოსმენა, აღარც ლაპარაკი…!

ელექტრა: …კეთილი, ორესტე, აღარაფერს ვიტყვი, დამშვიდდი…!

კლიტ: …ძლივს ყველა ერთად ვართ, დღეს მაინც ნუ ვაწყენინებთ ერთმანეთს…

აგამ: …კარგი, მეც გავჩუმდები…

ელექტრა: …მთელი ამ ხნის განმავლობაში კასანდრა მარტო იყო, მხოლოდ ზოგჯერ ითხოვდა უფლებას ბაღში გასულიყო, ან იქ, სადაც საქსოვი დაზგები ჰქონდათ…

ორესტე: …მღეროდა, იფიგენია…! მე მესმოდა…!

ელექტრა: …ხო, მართალია, მღეროდა… სევდიან სიმღერებს, ცრემლებს რომ გგვრიდა…! იცი, მე ის მიყვარდა…!

იფიგ: …არ მრცხვენია ამის თქმა - ჩვენს მშობლებზე მეტად მასზე ვფიქრობ…! კარგი ქენი, აქ რომ დაასაფლავე, და ჭიქაც რომ დაუდგი…

ელექტრა: …ცოცხალი რომ ყოფილიყო, ახლა აქ იქნებოდა, ჩემს გვერდით…!

კას: …შენს გვერდით ვარ…!

იფიგ: …როგორ გააკეთა დედამ ასეთი რამ, ვერ ვიჯერებ…!

კლიტ: …მე ეს არ გამიკეთებია, იფიგენია, არასდროს ჩავიდენდი ასეთ დანაშაულს…!

ელექტრა: …დედას ბრალი არ არის, არც ეგისთოსის, ნამდვილად ვიცი…!

იფიგ: …რატომ დროზე არ გაგზავნეს უკან ტროაში, თავისიანებთან…? რად გვინდოდა კიდევ ერთი ცოდვა…?

კას: …კარგად იყავი, იფიგენია… შენც, კლიტემნესტრა… შენც, ორესტე…! ათასი წელი…! ნეტა მართლა გადავრჩენილიყავი და ჩემს გზას დავდგომოდი, თუნდაც არ მცოდნოდა, რომელია ჩემი გზა… რადგან აღარც ტროა არსებობდა უკვე და აღარც ჩემები იყვნენ ილიონში… ვინც დარჩა, დღემდე აქეთ-იქით დაწოწიალობს, საჭმელს მათხოვრობენ, ბოსლებში იპარებიან ღამის გასათევად… ვინც უძლურდება, პირდაპირ გზის პირას წვება და კვდება… სხვები მათ სახელდახელოდ მარხავენ და გზას აგრძელებენ, ვიდრე ვინმეს დასამარხავად ისევ არ გაჩერდებიან… გზები, რომელთაც ტროაში მიყავდი, ახლა გასაქცევი გზებია… ახლა თუ ტროას პოვნა გინდა, მოძებნე ლტოლვილები, ყვავები რომ ფეხდაფეხ დაყვებიან, ან გზაჯვარედინზე მდგომი შაოსანი ქალები, რომ კითხულობენ “ასეთი კაცი ხომ არ გინახავს, ასეთი გოგო, ასეთი ბავშვი…”

(გარედან ისმის საკრავების, სიმღერების და მოქეიფეების ხმა, თუმცა არც ისე ახლოდან)

ორესტე: (აღელვებული) …რა ხდება…?

ფოლოს: (დგება და გარეთ იხედება) …აქეთ არ მოდიან, იქით წავიდნენ, ეტყობა ქორწილია… (თავის ადგილზე ბრუნდება) …ეგისთოსზე რახან ვლაპარაკობდით, იფიგენია…

იფიგ: …ბიძაჩემ ეგისთოსზე, მხოლოდ ძვლები რომ გავიცანი მისი…

ფოლოს: …ორი წიგნი მაჩუქა, გინდა, განახო…? ელექტრამ უკვე წაიკითხა…!

იფიგ: …კი, ძალიან მინდა მათი ნახვა, მაგრამ ახლა არა…! ზოგი ამბობს, თვითონ ჩამოვიდაო, ზოგიც, რომ დედამ ჩამოიყვანაო… რომელია მართალი…?

ელექტრა: …რომ დედამ ჩამოიყვანა… და ძალიან კარგიც ქნა…!

იფიგ: …და რომ უყვარდა…?

ელექტრა: …ხო, იფიგენია, და რომ უყვარდა…! მის ადგილას რომ ყოფილიყავი, შენც შეგიყვარდებოდა… მე კარგად ვიცი, როგორ მარტოობაში ცხოვრობდა…! ჯერ კიდევ ისეთი ახალგაზრდა და ლამაზი იყო…

კლიტ: …მადლობა, ელექტრა, ამას რომ ამბობ. იფიგენია აქ არ იყო, არაფერი იცის…

იფიგ: …აღარც მახსოვს, როგორი იყო…!

ელექტრა: …რა საშინელებას ამბობ…!

იფიგ: …ხო…! მაკლია… ზოგჯერ საშინლად… 

კლიტ: …ჩემთვის კიდევ უფრო მძიმეა ეს…!

ელექტრა: …იმდენ რამეს მოგიყვები დედაზე, რომ თვალწინ წარმოგიდგება…! ის განსაკუთრებული იყო, ულამაზესი, სასიამოვნო, ფურირემივით ლამაზი თვალები ჰქონდა… მე მის ფრჩხილადაც არ ვღირვარ - თუმცა ვინც მას იცნობდა, მეუბნებიან, რომ ვგავარ…! და რაც დრო გადის, მით უფრო ვემსგავსები…!

კლიტ: …ხო, იფიგენია, მართლა ასეა…

ელექტრა: …ორესტეც ამას მეუბნება…!

ორესტე: …”სად ხარ, ორესტე, რატომ იგვიანებ…?”

კლიტ: …დახიე, ბოლოსდაბოლოს ეს წერილი, შვილო, შენს საწამებლად კი არ დამიწერია…!

ელექტრა: …თუმცა არ არის საჭირო სხვებმა მითხრან, მე თვითონ ვხედავ ყოველ დღე სარკეში… ჩემი თვალები მისი თვალები ხდება, ჩემი პირი მისი პირი…! გახსოვთ, როდესმე ცისფერი ძარღვები რომ მქონოდა საფეთქლებზე…?

იფიგ: …ელექტრა…! არ ვიცი, ჩემი ფანტაზიის ნაყოფია თუ… მის თვალებზე მომიყევი… თაფლისფერი თვალები ჰქონდა…?

ელექტრა: …ხო, და როდესაც ჩვენს საწოლთან იხრებოდა, ჩვენთვის რომ ეკოცნა, გუგები უდიდდებოდა და უფრო ლამაზი ხდებოდა…!

იფიგ: …ხომ ჰქონდა ჩვევად, ორივე ხელით სახეს დაგვიჭერდა და თვალებში ჩაგვცქეროდა…? 

ელექტრა: …კი, იფიგენია, თითქოს თვალებით გვეკითხებოდა რაღაცას…!

იფიგ: …მზერა, რომელიც სირღმიდან ამოდიოდა, არა…? ზოგჯერ მის თვალებში ჩრდილები თრთოლავდა…?

ელექტრა: …ღმერთო ჩემო, ზუსტად ასე იყო… მერე ამბობ, აღარ მახსოვსო…! კიდევ რაღაცას გეტყვი, რაც აუცილებლად გაგახსენდება… როდესაც იმ მზერით გიყურებდა, შენ რომ თქვი, რაღაც ხმაც ხომ გესმოდა, ისეთი, ჩვენი ეზოს ჭაში რომ იყო…?

კლიტ: …ყოველთვის ცუდი წინათგრძნობა მქონდა…

ეგისთ: …მე ვეუბნებოდი, რომ მომლოდინეს მზერა ჰქონდა…

ელექტრა: …საღამოობით დასავლეთის ოთახში იჯდა ხოლმე, იქ, სადაც გიტარის გაკვეთილები გვიტარდებოდა, გახსოვს…?

იფიგ: …მოხატული კედლებით…?

ელექტრა: …არა, მეორე, სხვენზე რომ ჰქონდა კარი, ზღვა რომ ჩანდა. შუქი უხვად შემოდიოდა და ამიტომ იქ ქარგავდა ხოლმე…

ორესტე: …მის ხელებზე რატომ არაფერს ამბობ…? გიამბეთ მისი ხელების შესახებ, იფიგენია…?

იფიგ: …არაერთხელ. დაგავიწყდა…? …არა უშავს…

ელექტრა: …თეთრი, ჩამოსხმული, საბრალო... ასე არაა, ორესტე…? მაშინ ჯერ კიდევ ის ბეჭედი ეკეთა, ზურმუხტის თვალით, ბებიამ რომ აჩუქა… ქარგვა რომ მობეზრდებოდა ხოლმე, ფანჯრის რაფაზე ჩამოეყრდნობოდა და გარეთ იცქირებოდა… ან წიგნს აიღებდა და კითხვას იწყებდა… რაც მოწონდა, ხმამაღლა წაიკითხავდა ხოლმე, მერე ჩერდებოდა, ფიქრობდა, ისევ იმეორებდა, ზოგჯერ ბოლო სიტყვებს გაამღერებდა ხოლმე და სიტყვები ჰაერში რჩებოდა…

იფიგ: …ყოველთვის უთვალთვალებდი…?

ელექტრა: …ხო, ყოველთვის, სადაც არ უნდა ყოფილიყო…

იფიგ: …კი მაგრამ, შენ ხომ ის არ გიყვარდა…? შენ ხომ არ გინდოდა მასთან ყოფნა…?

ელექტრა: …მაშინ… მაშინ ვფიქრობდი ასე…!

იფიგ: …მეც მაშინდელზე გეუბნები…

ელექტრა: …ამიტომაც დავდევდი კუდში…! ჩუმად რომ მეცქირა მისთვის და რომ მასთან ლაპარაკის ან შეხების შიში არ მქონოდა…! ყოველ წუთს ვიცოდი, სად არის და რას აკეთებს, ისე, რომ თავად არაფერი იცოდა… მეგონა, რომ რაღაც საშინელს ვუკეთებდი…!

კლიტ: …ვიცოდი, ელექტრა… შენთვის ვტოვებდი კარს ნახევრად ღიას… მინდოდა, ჩემთვის გეცქერა, ძვირფასო, ეს იგივე იყო, რომ მე მეცქირა შენთვის…! მხოლოდ იმიტომ არ გელაპარაკებოდი, რომ ვიცოდი, წახვიდოდი…! ასე კი სულ გვერდით მყავდი…!

ელექტრა: …ეს ჩემი ერთადერთი სიხარული იყო…! თანაც რა სიხარული…!

კლიტ: …ჩემიც, ელექტრა…!

ელექტრა: …როგორ მინდა ახლა ყველაფერი ვუთხრა - მაგრამ, ვაი, რომ ახლა ვეღარაფერს გაიგებს…?

კლიტ: …მესმის, ელექტრა…

ელექტრა: …ახლა მიყვარს ის, რაც ოდესღაც მძულდა…! კიდევ კარგი, მაშინ ჩუმად ვუთვალთვალებდი, თორემ ახლა რას მოვიგონებდი ან რა მეყვარებოდა…? მისი ბეჭედი მაინც მქონოდა…! შემპირდა, ქორწილის დღეს გაჩუქებო… იცი, მე ბოროტმა, რა ვუპასუხე…? “არასდროს გავიკეთებ შენს დამპალ ბეჭედსთქო!”… იფიგენია, თუკი ვიპოვით, შეიძლება, მე დავიტოვო…?

იფიგ: …რასაკვირველია, ელექტრა… შენ უფროსი ხარ, თანაც შენ შეგპირდა…

ელექტრა: …უღრმესი მადლობა…!

იფიგ: …თუმცა… რატომ თქვი, თუ ვიპოვნითო…? დაიკარგა…?

ელექტრა: …უჯრებში დავძებნე… არსად არ იყო…! მაგრამ იმ დაწყევლილი დღის შემდეგ აღარ მიძებნია… სახლიდან წავედით…

იფიგ: …ეკეთა, როდესაც…

ელექტრა: …რომ კეთებოდა, დავინახავდი…!

ორესტე: …მე მეჭირა მისი ხელები და სათითაოდ გავუხსენი ყველა თითი… არ კეთებია…!

კლიტ: …წლებია უკვე, რაც დავკარგე… იმ ღამიდან, როდესაც მამათქვენის საძინებელში შევედი ჩემი ზრახვის განსახორციელებლად… დედაჩემისგან მერგო, მე ჩემი ქალიშვილისთვის უნდა მიმეცა… არ მინდოდა, სისხლით გამესვარა და მოვიხსენი…! არ დავსვარე, მაგრამ დავკარგე… თექვსმეტი წლიდან მეკეთა… 
იფიგ: …და ეგისთოსი…?

ელექტრა: …ბატონო…?

იფიგ: …გინახავს, დალაპარაკებიხარ როდესმე…?

ელექტრა: …კი…

იფიგ: …სად შეხვდით, როგორ…?

ელექტრა: …მიკენში…!

იფიგ: …როდის…? ვიდრე მამა დაბრუნდებოდა…?

ელექტრა: …მერე, ის უკვე მკვდარი იყო…

იფიგ: …დიდი ხანია საყვარლები იყვნენ…?

ელექტრა: …არ ვიცი…! ზოგი ამბობდა, პირველივე დღიდანო…

კლიტ: …ტყუილია, ელექტრა…!

ელექტრა: …მაგრამ მე არ მჯერა… ახლა რა მნიშვნელობა აქვს…? აკი გითხარი, ძალიანაც კარგი ქნა…!

იფიგ: …მომიყევი ეგისთოსზე…

ელექტრა: …მისი ოთახის კართან პირისპირ შევეჯახეთ ერთმანეთს… მხრებში ძლიერად ჩამჭიდა ხელი, რომ არ გავქცეულიყავი და მითხრა “შეატყობინე ორესტეს, ყოველგვარი შიშის გარეშე ჩამოვიდეს… მე და დედაშენი, მართალია ურჩხულებად გამოგვიყვანეთ, მის ჩამოსვლამდე წავალთ… დაეხმარე, ელექტრა… ღმერთის შეწევნით…”

ფოლოს: …სიმართლეს ამბობდა…

ეგისთ: …ჩვენი ოცნების შესახებ გითხარი! 

ფოლოს: …ამას ორივე ამბობდა, აი, ზუსტად იქიდან, თქვენ რომ სხედხართ…

ელექტრა: …რასაკვირველია, სიმართლეს ამბობდა, მეც ამიტომ გეუბნებით…

იფიგ: …მაგრამ შენ არ დაუჯერე…?

ელექტრა: …შევაფურთხე და ვუთხარი “არ ვარ სულელი, ორესტესთან ერთად იგივე მახეში გავება, რაც მამაჩემს დაუგეთთქო…”, და მაშინ მითხრა დასევდიანებულმა “ფრთხილად იყავი, ელექტრა, მახე, რომელსაც საკუთარ თავს ვუგებთ, ყველაზე საშიშია… თუკი გაები, ღრმავდება, როგორც ჩვენი სული, ლაბირინთივით არის, უკან ვერასდროს გამოხვალ…”

(კასანდრა სევდიან მელოდიას ღიღინებს)

ორესტე: …”ორესტე, ძვირფასო შვილო…!”

იფიგ: …გარეგნობით როგორი იყო…?

ელექტრა: …მკვდარიც კი ლამაზი იყო… როდესაც მკვდარ დედას ვაკოცე, ეგისთოსსაც ვაკოცე…

ფოლოს: …მაღალი იყო, წაბლისფერი თმით, ჭკვიანი თვალებით…

ელექტრა: …მამას ჰგავდა…! უფრო ლამაზი იყო, მაგრამ ჰგავდა… ძალიან ჰგავდა…

იფიგ: …მართლა…? რა საშინელი დამთხვევაა…!

ელექტრა: …ხო, მკვდარი რომ დავინახე, შევცბი…! ვიფიქრე, “ღმერთო ჩემო, ვინმე არმცოდნემ შეიძლება იფიქროს, რომ მამა მოვკალი…!”

იფიგ: …დედა და ეგისთოსი ერთად გინახავს…?

ელექტრა: …ბევრჯერ, საღამოობით სასეირნოდ მიდიოდნენ ხოლმე მინდორში…

იფიგ: …მერე, რას ხვდებოდი, უხდებოდნენ ერთმანეთს…? ბედნიერები იყვნენ ერთად…?

ელექტრა: …აი, წარმოიდგინე, რასაც გეტყვი და მიხვდები! …სადაც ეკლიანი ბუჩქნარი ხვდებოდათ, ხელში აიყვანდა ხოლმე, ის მხარზე თავს დაადებდა… ყვავილებს უკრეფდა… (ჩაფიქრებული) … ყვავილებს უკრეფდა…

იფიგ: …მათაც უთვალთვალებდი…?

ელექტრა: …როცა შემეძლო… იფიგენია, ვერ ნახავდი მათზე ბედნიერ ადამიანებს…!

იფიგ: …ელექტრა, შენ ხომ ჭკვიანი ხარ…! ჭკვიან ხალხს კი დაფიქრება სჩვევია! არასდროს გიფიქრია, რომ იქნებ დედა ისეთი არ იყო, შენ რომ გეგონა და ასე ძლიერად რომ გძულდა…?! აკი ყველაფერს საკუთარი თვალით ხედავდი…! და მამაც, კერპად რომ აქციე, რატომ იყავი ასე ღრმად დარწმუნებული, რომ ისეთია, როგორც შენ ფიქრობდი…?!

ელექტრა: …ახლა შემიძლია გითხრა, რომ არაფერში არ ვიყავი დარწმუნებული…! და რომ მამაჩვენისგან კარგი არაფერი მახსოვს…! ვერ მიტანდა და მტანჯავდა…! ყველაზე მწარე ბავშვური წლები მაქვს გატარებული, რისი წარმოდგენაც კი შეგიძლია…! მარტო დედამ იცის, რამდენი ცრემლი დამიღვრია…

იფიგ: …მაშინ რატომ ჩაიდინე ის, რაც ჩაიდინე…?

ელექტრა: …არარაობად რომ არ ჩავეთვალე მიკენში…

იფიგ: …დედამ რაღა დაგიშავა…? მამა უნდა შეგძულებოდა, დედა კი არა და დედის მხარეს უნდა ყოფილიყავი…!

ელექტრა: …მაგრამ ისიც უარყოფილი და გარიყული იყო…! მიკენისთვის მნიშვნელოვანი მხოლოდ ყოვლისშემძლე აგამემნონი იყო…! შემდეგ ორესტე…! დედა მონასავით ჰყავდა, მე ზედაც არ მიყურებდა, შენ საერთოდ ჯანდაბაში გაგიშვა…! არ მინდოდა, ჩავძირულიყავი… თუმცა, ისე ღრმად ჩავიძირე, რომ ვერც წარმოვიდგენდი…

იფიგ: …ღმერთია მოწმე, არ მინდოდა, არც ახლა მინდა, ზიზღი ყოფილიყო ჩვენს შორის… ახლა აზრიც აღარ აქვს იმის ლაპარაკს, ვინ არის დამნაშავე და ვინ არა… თანაც, ხომ ვამბობთ, რომ მკვდრებს ყველაფერი ეპატიებათ… მაგრამ არ მითხრათ, რომ ყოველივე ეს მემკვიდრეობითი და განუკურნელი სენი არ არის…! 

აგამ: …ნუ სცოდავ, ჩემო გოგო…!

იფიგ: …ჩემს თავზე ათასჯერ უფრო მიყვარხართ, მაგრამ ღმერთმა ქნას, ჩვენ სამნი უკანასკნელი სნეულნი ვიყოთ…

კლიტ: …ნუ მაშინებ…!

იფიგ: …ელექტრა, შეგიძლია შვილებით წარმოგვიდგინო…? ისინიც ხომ ჩვენსავით დასნეულდებიან, როდესაც ჩვენს ამბავს გაიგებენ, ჩვენი განუკურნებელი სენის ამბავს…!

ეგისთ: …ეს ის ბავშვია, მხოლოდ თამაში და სიცილი რომ უნდოდა…?

(ორესტე დგება და წინ მიდის)

ელექტრა: …ორესტე, სად მიდიხარ…?

ორესტე: …გინდა, გიჩვენო, როგორი ხელები ჰქონდა…?

იფიგ: …მე რას მეკითხები, ორესტე, რაც გინდა, ის ქენი…!

ორესტე: …მოდი, ელექტრა…! (ბანი, ჯიბიდან დედის მრავალგვერდიან წერილს იღებს) …უკანასკნელი ფურცლებიღა ეჭირა… (ელექტრას აძლევს, ელექტრა ართმევს ფურცლებს და მაგიდის კუთხეში ჯდება) …დანარჩენი მაგიდაზე ელაგა… (ფურცლებს ელექტრას პირდაპირ დებს) …მხოლოდ ერთი სანთელი ანათებდა… ორ ფურცელს გვერდები აქვს მომწვარი… (მაგიდიდან დანას იღებს და რამდენიმე ნაბიჯს ელექტრას მიმართულებით დგამს, მის უკან აღმოჩნდება) …კარი ნახევრად ღია იყო… შევიხედე და დავინახე, როგორ კითხულობდა… სუნთქვაც კი შევიკავე, რომ ჩემი ხმა არ გაეგო… რომ შემოტრიალებულიყო და დამენახა რომ მხედავს, ვერაფერს ვეღარ გავაკეთებდი…! კისერში ვუყურებდი და ვუახლოვდებოდი… მხოლოდ კისერში, მხოლოდ ერთ ადგილას მივშტერებოდი, სახე რომ არ დამენახა… და როდესაც საკმარისად მივუახლოვდი, ისე, რომ შეხება შემძლებოდა… (დანის ჩარტყმის იმიტირებას ახდენს… ბანი წყდება… იფიგენია შეცბება… მკვდრები შეშინებულები ადევნებენ თვალს… ორესტე მოძრაობას იმეორებს… ელექტრაც იმიტირებს, რომ კვდება, ძირს ეცემა…)

კლიტ: …რატომ იმეორებთ, რა დაგემართათ…?

აგამ: …გააჩერეთ…!

ორესტე: …მაგიდისკენ გადავიწიე და ჩემი სახელი დავინახე “ორესტე, ძვირფასო შვილო…”, შემოვტრიალდი, რომ დამენახე, მიყურებდი… ვიგრძენი, თითქოს მეხვეოდი და დავიჩოქე… ხელი, რომელშიც უკანასკნელი ფურცლები გეჭირა, წამოსწიე, მაგრამ ჩამოგივარდა… (ელექტრას ხელის დახმარებით აკეთებს იმას, რასაც ყვება) …თითები სათითაოდ გაგიხსენი და წერილი გამოგართვი… (იფიგენიას) მოდი, ნახე…!

(იფიგენია უახლოვდება)

ორესტე: …ელექტრა კარებიდან უყურებდა ყველაფერს და კანკალებდა… (ელექტრა დგება) …ხელი მომკიდა და მამის ოთახში წამიყვანა, იქ სადაც მოკლეს, გვინდოდა ყველაფერი მოგვეყოლა…

ელექტრა: …ასე წარმოგვედგინა, ასე გვეგონა… მაგრამ მსგავსი არაფერი მომხდარა… კარი ჩავკეტე, ორესტე დავბანე…

ორესტე: …სხვები გარეთ დარბოდნენ და ბედნიერები გაჰყვიროდნენ, “ჩაძაღლდა ძუკნა, ჩაძაღლდა ძუკნა“…

იფიგ: …ვინ სხვები…?

ელექტრა: …ჩვენი მეგობრები, ისინი, ვინც ჩვენს მხარეს იყვნენ… ქუჩებს მოედნენ, ლამპრები დაანთეს, გიჟებივით ზეიმობდნენ…!

ორესტე: …ჩვენ მის წერილს ვკითხულობდით, ისინი ჩვენ გვეძებდნენ და კარზე მუშტებით აბრახუნებდნენ…

ელექტრა: …საშინელი ღამე იყო…!

ორესტე: …როგორც კი გათენდა, ჩუმად გამოვედით…! თუმცა დაგვინახეს და გამოგვეკიდნენ, რომ უკან დავებრუნებინეთ… იმის შემდეგ არ გაჩერებულან…!

იფიგ: …ელექტრა…?

ელექტრა: როგორც ჩანს, მიკენში გველოდებიან…! კარებები ღია აქვთ, ქუჩებს რთავენ, დროშებს კიდებენ, ჭამენ, სვამენ, თვრებიან, მერე ისევ ჩვენს საძებნად ქუჩებში გამოდიან…

აგამ: (დგება) …გისმენთ და ყველა იმედი მეწურება…!

ორესტე: …ვეღარ დავბრუნდები იქ…!

ელექტრა: …არ დაბრუნდები, გპირდები…! …ვიდრე ცოცხალი ვარ, არავის დავანებებ შენს თავს…! თვალებში შემომხედე… განა არ ვასრულებ მუდამ ჩემს სიტყვას…?

იფიგ: …ახლა მეც აქ ვარ, ორესტე…!

ორესტე: …ამიტომ მინდოდა, მისი ხელები გენახა…!

იფიგ: …აბა, ახლა მე შემომხედეთ თვალებში… ეგებ ყველასთვის უკეთესი იქნებოდა, ჩვენც წავსულიყავით…? სამუდამოდ წავსულიყავით… შორს… იქ, ორესტე, სადაც ვერავინ გიპოვის… და შენც, ელექტრა, მშვიდად გეძინება…

კლიტ: …ეს რაღას ნიშნავს…?

ეგისთ: …იმას, რაც თქვა…

კლიტ: …ნუ მაშინებ, იფიგენია…!

აგამ: …ამის უფლებას არ მივცემ…! ეს ხომ ღალატია… 

ელექტრა: …ორესტე…?

ორესტე: …დღესვე…!

ელექტრა: …კეთილი… და სად წავიდეთ…?

იფიგ: …გეტყვით…!

ელექტრა: …იქ, სადაც შენ იყავი…?

იფიგ: …ყველაფერზე ვიზრუნე, ნურაფერი გადარდებთ…! მოდით, დავსხდეთ კიდევ ცოტა ხანს, ჯერ ვახშამი დავასრულოთ…!

(თავიანთ ადგილებზე ბრუნდებიან… ისევ ისმის საკრავების ხმა, სიმღერა, ხმები)

ორესტე: …ჩჩჩჩჩჩჩჩ…!

(ფოლოსი, ორესტე რომ დამშვიდდეს, მიდის და გარეთ იყურება)

ფოლოს: …ისევ იგივე, მოქეიფეები საქეიფოდ მიდიან…

ელექტრა: (ფოლოსს) …უნდა წავიდეთ…!

ფოლოს: …რა გითხრა…? ისე მოიქეცით, როგორც თქვენთვის აჯობებს…!

ორესტე: …ეს მარტო შენ იცი, საიდუმლოდ შეინახე…!

ფოლოს: …მაგაზე არ იდარდო!

ორესტე: (ჭიქას წევს) …ჩვენი მოგზაურობისა იყოს…

(იფიგენია, ელექტრა და ფოლოსიც წევენ ჭიქებს)

ელექტრა: …არასდროს დამავიწყდები…

(სვამენ ჭიქებში დარჩენილ ღვინოს)

აგამ: …ესე იგი, მიდიან…? გადაწყვიტეს…?

ეგისთ: …როგორც ჩანს…

კას: …ვიცოდი…

კლიტ: …როგორ…? საიდან…? 

კას: …მეც იგივეს გავაკეთებდი…!

კლიტ: …რატომ არ ამბობს, სად მიდიან…?

აგამ: …ორესტე, იფიგენია, ელექტრა, ცოცხალი რომ ვყოფილიყავი, თქვენი ღალატი ხელახლა მომკლავდა…! ახლა მკვდარს კიდევ ათჯერ მკლავს…! მკვდარი უძლურია და დაუცველი…! ვერ წახვალთ ასე…! ორესტე, შვილო ჩემო, უნდა დაივიწყო ყველაფერი და დარჩე…! თუ საჭიროა, ისიც დაივიწყე, რომ ჩემი შვილი ხარ…! აღარ ახსენო ჩემი სახელი, სხვებსაც აუკრძალე ჩემი სახელის ხსენება, ამოშალე მეხსიერებიდან, ჩემი საფლავიდანაც წაშალე, თუ საჭიროა…! მოაგროვე ყველაფერი, რაც ჩემს თავს გაგონებს და გააქრე, ისე, თითქოს არც არასდროს ვარსებობდი, ოღონდ ნუ წახვალ…! არ გაქვს უფლება, მიკენი დატოვო…! მიკენი იქ იყო მამაჩემამდე, ბაბუაჩემამდე და იმის მამამდე…! მათ ძალას და ისტორიას ნუ შეწირავთ თქვენს ავადმყოფურ ფანტაზიას…? კარგად დაფიქრდით…! თუ მიკენიდან წახვალთ, რაღა იქნებით…? ტროელ ლტოლვილებზე უბადრუკი…!

(კასანდრა დგება)

იფიგ: …ნახვაც კი ვერ მოვასწარი… (ჭიქას წევს), მშვიდობით, მიკენო…! (ღვინოს სვამს)

(ბანი ისევ ისმის… ორესტე მაგიდაზე გაწვება და თავს ხელებს ჩამოადებს)

ელექტრა: …რა გჭირს, ორესტე…?

ორესტე: …მეძინება…

ელექტრა: …გინდა წაგიყვანო, დაგაწვინო…?

კლიტ: …არა, აქ იყოს…! (მოეხვევა)

ორესტე: …არა, აქ მირჩევნია…

იფიგ: …მეც მინდა, რომ აქ იყო…!

აგამ: …რა სამარცხვინო გადაწყვეტილებაა, ორესტე… რისთვის ამხელა მსხვერპლი, იფიგენია…? მიტოვებული და დაცარიელებული მიკენისთვის…?

ეგისთ: …რა მსხვერპლზე და რომელ მიკენზე ღელავ ასე ძალიან…? გაიხსენე წარწერა ქალაქის კარიბჭეზე (ხელს წევს, თითქოს კარიბჭის წარწერას უჩვენებს) …”ვცხოვრობთ, რომ ვიმოქმედოთ, ვკვდებით, რომ ვიფიქროთ…” მაშ, ნუღარ დავიგვიანებთ…

კას: …ათწლიანი ომის შემდეგ, რის წასაღებადაც მოვიდნენ, ყველაფერი ნაცრად იქცა… მაგრამ მაინც ყველამ გააყოლა რაღაც ხელს, თუნდაც უმნიშვნელო, მთავარია ტროდან ყოფილიყო, რომ გამარჯვებულად წარმოედგინათ თავი… უკანა გზას თავჩაქინდრულები დაადგნენ, გამარჯვებაზე ჩურჩულით საუბრობდნენ, თითქოს დასაფლავებიდან მოდიოდნენ… შიშის ან სირცხვილის გამო მალავდნენ, ვინ იყვნენ… აგამემნონი მთელი გზა მარტო იყო, ხმა არ ამოუღია… ღამე მცველებს მისი ყვირილი აღვიძებდათ… ეკითხებოდნენ, რა მოხდაო და ამბობდა, “დამესიზმრა, თითქოს ისევ ტროაში მივდიოდიო”… “დამშვიდდი, მიკენში ვბრუნდებითო”, აწყნარებდნენ… ვარსკვლავებს უყურებდა და უფრო შეშინებული ამბობდა “იგივე გზით…?”… მხოლოდ მაშინ გამხიარულდა ცოტა, არგოს რომ მიაღწია, ოღონდ ეს სიხარულიც მოჩვენებითი იყო… მის ცოლს არავინ მოუკლავს მის ოთხში… ის უკვე მკვდარი იყო ყველაფრისგან და ყველასათვის და იქ, საზღვარზე, თავად მორთო საკუთარი გვამი… 

აგამ: …შესაძლებელია… ყველაფერი შესაძლებელია… როდესაც რამეს აკეთებ, მარტო შენი გაკეთებულის შედეგს არ იღებ… სხვა რამეც ხდება ისე, რომ შენ არც გეკითხება… შესაძლოა, ამიტომაც ჰქონდა ასეთი სამარცხვინო დასასრული…! შესაძლოა, ამიტომაც ყველაფერი სწორად იმ სამარცხვინო, უკანასკნელ საათს აღვიქვი…! მკვლელი ჩემი შვილების დედა, ადგილი ჩემი ოთახი და ჩემი ლოგინი… ჩემს ყოველდღიურობაში, ჩემი ნივთებით გარშემორტყმული, საჩუქრებით, სუვენირებით, იმით, რაც მიყვარდა…! დაწოლილი სურნელოვან, გაქათქათებულ ზეწრებზე… ჩემს წინდებს და ფეხსაცმელს ვხედავდი… ისეთი სამარცხვინო დასასრულია ჩემნაირი ადამიანისთვის, რომ შეუძლებელია, შემთხვევითობა ყოფილიყო… მახსოვს ვიწექი და ჭერში ფიცრების კოჟრებს ვუყურებდი… თვალები, ბავშვობიდან რომ მიყურებდნენ, თითქოს მაგრძნობინებდნენ, რომ რაღაცის თქმას ელოდნენ ჩემგან… რაღაცის, რასაც მუდამ მომავალზე ვდებდი…

(ელექტრა, ისევე როგორც ცოტა ხნის წინ ორესტე, მაგიდაზე გაწვა)

ფოლოს: …ელექტრა…?

ელექტრა: …არაფერია, დავიღალე ცოტა…

ფოლოს: …ბუნებრივია, გუშინდლიდან უძინარი ხარ…

იფიგ: …დაისვენე, ძვირფასო…

ფოლოს: (ელექტრას უახლოვდება) …მოგიტანო რამე, თავი რომ დადო…? (რაღაცა არ მოსწონს, ღელავს… იხრება, რომ უკეთ ნახოს… რაღაცაში რწმუნდება… ბრუნდება და იფიგენიას უყურებს… მისი სიმშვიდე ფოლოსის ეჭვებს ამყარებს) …იფიგენია…?

იფიგ: …ხო…

ფოლოს: …არ ძინავთ…!!

იფიგ: …მართალი ხარ, არ ძინავთ…?

ფოლოს: …საიდან იცი…? რისი თქმა გინდა…?

იფიგ: …შენი ჭიქა სუფთაა…!

(ფოლოსი ელექტრას ცარიელ ჭიქას იღებს და უყურებს… კლიტემნესტრა ელექტრას ეხვევა)

ფოლოს: …შენ ჩაიდინე ეს…?

იფიგ: …მე… ჭიანჭველასთვისაც რომ არ მიწყენინებია…

(ფოლოსი უახლოვდება… იფიგენია თითქმის ჩურჩულებს)

იფიგ: …მხოლოდ სიყვარულის გამო…

(დაცემას აპირებს, ფოლოსი იჭერს და რეპეტიციაც წყდება… მსახიობი, რომელიც ეგისთოსს თამაშობს, წინ გამოდის)

მსახიობი: …ქალბატონებო და ბატონებო, რეპეტიცია არ გაგვიწყვეტია, უბრალოდ ეს ერთმოქმედებიანი პიესა ასე უეცრად მთავრდება… ამიტომ მწერალმა მთხოვა თქვენთვის გადმომეცა, რომ აკლია რაღაც ფრაზები, რომლებიც ვერ მონახა…

…პირადად მე ვფიქრობ, რომ არც არის საჭირო… რაც სათქმელი ჰქონდა - თუკი ჰქონდა რამე სათქმელი - გვითხრა…

…რეპეტიციების დროს მივხვდით, რომ თითქოს იმ ამბის გმირები ვართ,  რომლის საგვარეულო ცოდვის და ვნებების გამო უაზრო და ამაო სისასტიკის და თვითგანადგურების ინსტრუმენტად ვიქეცით...

...რომ თითქოს ყველაფერი ჩვენს სახლშია დაბუდებული, ჩვენი სახლიდან იწყება და ტროას გზად მიმავალთ მხოლოდ ერთი რამ გვრჩება -  გავხდეთ ლტოლვილები საკუთარ სულში...

...და კიდევ, რომ განკურბენა და კათარსისი მხოლოდ სიყვარულით ჩადენილმა ძლიერმა ქმედებამ შეიძლება მოგვიტანოს... რადგან მხოლოდ სიყვარულია თავისთავად ძლიერი... 

...და ბოლოს, ბოდიშს გიხდით სიტყვებისთვის სული, კათარსისი, სიძლიერე და განსაკუთრებით სიტყვისთვის სიყვარული, მოძველებული ლექსიკაა... ალბათ იმედგაცრუების ბრალია... მადლობა...

ფარდა
� 	როგორც მკვლევარები შენიშნავენ, კაბანელისს ტექსტუალურ დონეზე რამდენიმე ანტიკურ ტრაგედია� XE "ტრაგედია" �სთან აქვს მიმართება, ესენია: ექსილეს ქოეფორები, სოფოკლეს ელექტრა და ევრიპიდეს� XE "ევრიპიდე" � ელექტრა. 

